
Resúmen
Klima ta kambia, i e kambio aki ta bai mas lihé di loke a 

suponé anteriormente. Temperatura ta subi, e 

temporadanan tantu di sekura komo di presipitashon 

ta oumentá i ekstremonan di wer – manera olanan di 

kalor i presipitashon ekstremo – ta mas frekuente i ta 

birando mas intenso. Kambio klimátiko ta afektá salú 

negativamente. P’esei, Gezondheidsraad (Konseho di 

Salú) i Wetenschappelijke Klimaatraad (Konseho 

Klimátiko Sientífiko) riba inisiativa konhunto a redaktá 

un konseho. E meta di e konseho aki ta pa reuní i 

klasifiká e riesgonan pa salú di kambio klimátiko, e 

formanan ku gobièrnu por protehá e poblashon mihó 

kontra riesgonan di salú, i kua gruponan meresé 

prioridat den e maneho aki. E konseho ta dirigí tantu 

riba e situashon na Hulanda Oropeo, komo na e islanan 

Boneiru, Sint Eustatius i Saba, ku huntu ta forma parti 

karibense di Reino (en adelante: Hulanda Karibense). 

Pa e konseho aki, a establesé e komishon temporal 

denominá Kambio Klimátiko i Salú.

Oumento di riesgonan di salú debí na kambio 

klimátiko

Aktualmente, kambio klimátiko ya kaba ta kondusí na 

riesgonan di salú, karga di malesa i mortalidat. Si no 

tuma medidanan, esakinan lo sigui oumentá. Parti di e 

riesgonan di salú ta konsekuensia di faktornan di 

entorno konosí. Debí na kambio klimátiko, ta eksponé e 

poblashon mas frekuentemente i ku mas durashon na 

temperaturanan mas haltu, radiashon UV, smog di 

verano i pólen. E riesgonan di malesanan infeksioso ta 

oumentá, entre otro debí na e echo ku un klima mas 

kayente i mas húmedo ta faboresé kresementu di 

patógenonan - por ehèmpel den awa di superfisie - i di 

sanguranan i karpatanan ku ta transmití e malesanan 

aki. Ta estimá ku aktualmente, kambio klimátiko ya kaba 

ta kousa 250 morto debí na kalor pa aña. Si no tuma 

medidanan adishonal, den e aña 2050 aproksimada

mente, esaki lo ta 3 pa 6 biaha mas haltu, dependiendo 

di e grado di kambio klimátiko. Esaki ta solamente un 

parti chikí di e karga di malesa total debí na kambio 

klimátiko. Estimashonnan global di e alkanse di otro 

efektonan di salú di kambio klimátiko ta mustra ku 

aktualmente, esakinan ya kaba ta konsiderabel, i nan lo 

sigui oumentá. Ademas, efektonan di salú tin 

konsekuensianan sosial i ekonómiko, komo por 

ehèmpel pèrdida di produktividat laboral, preshon mas 

haltu riba kuido, i oumento di gastunan di kuido.

Kambio klimátiko ta kondusí na ekstremonan di wer, 

kalamidatnan i riesgonan di salú nobo

Otro komponente di e riesgonan di salú debí na kambio 

klimátiko ta ser kousá pa ekstremonan di wer, manera 

presipitashon ekstremo i olanan di kalor, i kalamidatnan 

manera inundashonnan i kandelanan den naturalesa. 

Esaki ta afektá salú físiko i mental, tantu den fase 

agudo komo riba término largu. Ademas, e ekstre

monan di wer ta birando mas ekstremo i mas intenso, 

loke ta kondusí na situashonnan i riesgonan nobo, 

manera eksposishon haltu simultáneo na kalor i pólen, 

òf presipitashon ekstremo na lugánan inesperá.  

Debí na e klima mas kayente i mas húmedo, e proba

bilidat di malesanan infeksioso nobo ta oumentá, por 

ehèmpel pasobra sanguranan ku por transmití 

malesanan infeksioso nobo ta establesé nan mes. 

Kambio klimátiko ta kondusí na oumento di 

desigualdatnan di salú inhustu

Sierto gruponan di poblashon ta kore mas riesgo riba 

dañonan na salú debí na kambio klimátiko ku otro 

gruponan. Esaki por ser kousá dor di un grado haltu di 

sensibilidat (manera den mucha chikitu òf hende 

grandi) òf un grado haltu di eksposishon (por ehèmpel, 

personanan ku ta traha pafó). Personanan ku 

kapasidat limitá pa adaptashon na i evashon di 

riesgonan di salú, òf rekuperashon di dañonan na salú, 

ta kore mas riesgo tambe. Prinsipalmente pa e último 

grupo aki, salú ta bou di preshon debí na kambio 

klimátiko. Ta trata por ehèmpel di hürdónan den kasnan 

di kalidat abou ku no por tuma medidanan pa hasi nan 

kas apto pa klima, òf muchanan den un edifisio di skol 

kayente. E riesgonan di salú aki ta inhustu, pasobra 

otro gruponan di poblashon por evitá nan, i nan ta 

kontribuí na un oumento di desigualdatnan di salú.  

For di e perspektiva ku tur hende meresé 

oportunidatnan igual pa bon salú (e perspektiva health 

equity), esaki ta nifiká ku pa sierto gruponan di 

poblashon mester tuma mas akshon, òf aktuá di 

manera diferente. P’esei, e Komishon ta priorisá e 

grupo aki den e rekomendashonnan di maneho.

Habitantenan di Hulanda Karibense ta kore 

riesgonan di salú mas grandi

Hulanda Karibense ta pertenesé na un di e regionnan 

mas vulnerabel den mundu pa e konsekuensianan di 

kambio klimátiko. Den e klima kayente, e oumento di e 

temperaturanan ta kondusí na riesgonan di salú mas 

grandi ku na Hulanda Oropeo. Banda di esaki, tin 

oumento di riesgonan di salú debí na malesanan 

infeksioso nobo i malesanan infeksioso ku ya kaba ta 

presente, manera dengue. Kambio klimátiko ta 

ekspresá su mes tambe den orkannan mas fuerte, 

presipitashon ekstremo i inundashonnan debí na e 

oumento di e nivel di laman. Esaki ta kondusí na un 

peso adishonal riba e sistema di kuido i e suministro di 

kuminda i awa pa bebe, ku awor ya kaba ta bou di 

preshon. Ademas, tin un grupo relativamente grandi di 

personanan den sirkunstansianan sosioekonómiko 

ménos favorabel, loke ta pone ku e grado haltu di 

eksposishon na riesgonan di salú relashoná ku klima ta 

kondusí na desigualdatnan di salú inhustu. 

Protehá poblashon, prinsipalmente gruponan di 

riesgo haltu

Kambio klimátiko ta kondusí na un realidat nobo ku 

oumento di riesgonan di salú konosí i nobo. E maneho 

aktual no ta sufisientemente strukturá i prepará pa 

esaki. E Komishon ta rekomendá maneho struktural pa 

protehá poblashon kontra e riesgonan di salú di 

kambio klimátiko. E maneho aki mester ta dirigí riba e 

mayor grado di limitashon di eksposishon na faktornan 

di entorno, manera kalor, radiashon UV, smog di verano 

i pólen, prevenshon di malesanan infeksioso (nobo), i 

un preparashon adekuá riba kondishonnan di wer 

ekstremo i kalamidatnan. 

E Komishon ta duna 3 rekomendashonnan general ku 

ta aplikabel na tur maneho di salú den un klima 

kambiante: 

1	 Implementá maneho struktural i koherente pa 

protehá e poblashon awor i den futuro kontra 

riesgonan di salú di kambio klimátiko.  

Maneho struktural ta inkluí responsabilidatnan i 

finansiamentu pa término largu. Pa logra esaki, 

Gobièrnu di Reino mester tuma kòntròl i stimulá i 

apoyá gobièrnunan lokal, organisashonnan sosial i 

empresanan. Maneho koherente ta mara diferente 

metanan di maneho na otro, i a wòrdu desaroyá 

huntu for di vários tereno di maneho i nivelnan 

gubernamental. Na momentu di desaroyá maneho 

koherente, preferiblemente ta hasi uso di 

strukturanan interdepartamental eksistente i otro 

formanan di koperashon eksistente. 

2	 Priorisá desaroyo di maneho pa gruponan ku tin 

difikultat pa adaptá na òf evadí riesgonan di salú, 

òf ku tin difikultat pa rekuperá di dañonan di salú.  

E meta di e maneho aki ta pa hasi posibel i fasilitá 

adaptashon di hende na e oumento di riesgonan, 

evadí esakinan òf pa rekuperá di daño di salú, por 

ehèmpel pa medio di mehorashon di e entorno di 

bida físiko i e sirkunstansianan sosial. Komo 

hèrmènt pa esaki, e Komishon a desaroyá un plan 

stap-pa-stap pa desaroyo di maneho rondó di 

riesgonan di salú relashoná ku klima, dirigí riba e 

redukshon di desigualdatnan di salú inhustu.

3	 Priorisá desaroyo di maneho pa habitantenan di 

Hulanda Karibense. Tur e rekomendashonnan di 

maneho ta apliká ku mas urgensia na Hulanda 

Karibense. 

Ta implementá e maneho di Reino for di kada 

ministerio relevante i responsabel. Ta nesesario pa 

e ministerionan konserní deliberá ku e Entidatnan 

Públiko i partinan lokal pa elaborá i implementá 

maneho ku ta apto pa e konteksto lokal.

A base di e rekomendashonnan general aki, e 

Komishon ta hasi rekomendashonnan mas konkreto 

pa diferente dominionan di maneho, kual por inisiá for 

di awor. 

4	 Pèrkurá pa bibiendanan ta resistente kontra di 

kalor i otro riesgonan klimátiko, i kuminsá ku 

kasnan di hür.  

Pa logra esaki, desaroyá regulashonnan adishonal 

pa bibiendanan eksistente, hasi akuerdonan 

obligatorio ku hürdónan, manera korporashonnan di 

bibienda, pa bibiendanan eksistente i nobo, i 

eventualmente apoyá esaki ku supsidionan. 

5	 Pèrkurá pa edifisionan dediká na enseñansa i 

kuido duradero ta resistente kontra di kalor i otro 

riesgonan klimátiko. 

Pa logra esaki, stimulá e doñonan di e edifisionan aki 

pa hasi nan mas apto pa e klima pa medio di 

establesimentu di normanan òf balornan 

rekomendá, pa medio di supsidionan òf pa medio di 

provishon di informashon.

6	 Pèrkurá pa barionan ta resistente kontra di kalor i 

otro riesgonan klimátiko i kuminsá ku barionan 

kaminda e residentenan ta kore mayor riesgonan 

di salú. 

Por logra esaki redaktando normanan di vegeta

shon urbano, otorgando finansiamentu na munisi

pionan pa planta mas vegetashon i krea mas 

lugánan pa warda awa, eliminando regulashonnan 

ku ta stroba medidanan di adaptashon klimátiko, òf 

pa medio di provishon di informashon pa evitá 

posibel riesgonan di salú di medidanan di adap

tashon klimátiko.

7	 Pèrkurá pa riesgonan klimátiko ta mas ankrá den 

e maneho di sirkunstansianan laboral.  

Hasi esaki pa medio di regulashon, akuerdonan 

vinkulante ku organisashonnan di dunadónan di 

trabou i empleadonan, òf stimulando dunadónan di 

trabou pa identifiká riesgonan relashoná ku klima ku 

mas detaye i pa tuma medidanan.

8	 Fortalesé e base di konosementu i monitoreo pa 

limitá riesgonan di salú den futuro. 

Pa logra esaki, finansiá i fasilitá e monitoreo di 

eksposishonnan i konsekuensianan relashoná ku 

klima, e señalisashon di malesanan infeksioso 

(nobo), investigashon di e efektonan riba salú di 

kambio klimátiko, i investigashon di e efektividat di 

medidanan. 

9	 Oumentá e resiliensia di personanan kontra e 

riesgonan di salú di kambio klimátiko, i apoyá 

esnan ku tin ménos rekurso pa ta outosufisiente. 

Pa logra esaki, fasilitá i stimulá inisiativanan di 

gobièrnunan lokal i organisashonnan sosial ku ta 

kontribuí na e mehorashon di strukturanan sosial i e 

echo ku ta logra alkansá gruponan spesífiko di 

hende. Di e manera aki, ta stimulá tantu e resiliensia 

kolektivo komo e resiliensia individual.

10	 Oumentá e resiliensia di komunidat, preparando 

servisionan di emergensia i e sektor di kuido pa 

ekstremonan di wer, kalamidatnan i malesanan 

infeksioso nobo.  

Pa logra esaki, apoyá servisionan di asistensia i e 

sektor di kuido den e preparashon, por ehèmpel 

establesiendo un normativa komun pa adaptashon 

klimátiko, pruebanan di strès, protokòlnan, 

kapasidat i rekursonan finansiero. 

01	
Introdukshon
1.1	 Motibu

Klima ta kambia, i e kambionan aki ta sosodiendo mas lihé di loke a suponé 

anteriormente.1,2 Kambio klimátiko na Hulanda ta ekspresá su mes entre otro den 

oumento di temperatura i ekstremonan di wer.3,4 Apesar di esfuersonan mundial pa 

limitá keintamentu, ta antisipá kontinuashon di kambio klimátiko.5,6 Banda di e 

efektonan ku esaki tin riba naturalesa i ekonomia, e ta kousa konsekuensianan 

grandi pa salú humano, afektando mas tantu esnan ku retrasonan di salú eksis

tente.7-10 Organisashon Mundial di Salú (World Health Organization - WHO) ta kalifiká 

e kambio klimátiko komo krísis di salú, entre otro debí na un oumento di strès kousá 

dor di kalor, eksposishon na kondishonnan di wer ekstremo, riesgonan pa seguridat 

akuátiko i alimentashon, plamamentu di malesanan infeksioso i sekuelanan pa salú 

mental.9 

Na Hulanda – inkluyendo e parti karibense – ya kaba por nota e efektonan aki tambe, 

i den futuro esakinan lo sigui oumentá. E efektonan riba salú ta trese un oumento di e 

karga di malesa, gastunan di kuido i redukshon di produktividat laboral kuné.11,12  

Na mes momentu, e preshon riba e sistema di kuido ta oumentá, pasobra e demanda 

di kuido ta oumentá miéntras tin un falta di trahadónan den kuido. Na Hulanda 

Oropeo, e demanda kresiente ta konsekuensia di kresementu di poblashon, 

embehesimentu di poblashon i mas posibilidatnan di tratamentu.13 Na Hulanda 

Karibense e ta predominantemente konsekuensia di kresementu di poblashon.14  

Ta antisipá ku den futuro, e disponibilidat di kuido lo baha.13 

Banda di e preshon riba e sistema di kuido, e desigualdatnan di salú ta un problema 

ku ta eksistí pa hopi tempu kaba.15 No tur hende tin e mésun probabilidat di keda salú 

(health inequity). Rònt mundu, kambio klimátiko ta kondusí na un oumento di 

desigualdatnan di salú.9 Na Hulanda ta antisipá tambe ku e riesgonan di salú di 

kambio klimátiko lo afektá prinsipalmente e gruponan ku ya kaba ta kore mas 

riesgonan di salú debí na sirkunstansianan sosioekonómiko ménos favorabel.12,16 

Ademas, e gruponan ku ta kontribuí ménos na e emishon di gasnan dañino pa medio 

ambiente, tin ménos posibilidatnan pa adaptá na e konsekuensianan negativo di 

kambio klimátiko, òf pa rekuperá di esakinan.9 E desigualdatnan aki den kousanan i 

konsekuensianan ta tipifiká kambio klimátiko. P’esei, tantu for di e perspektiva di 

hustisia klimátiko komo for di e prinsipio di health equity, mester di un enfoke dirigí pa 

limitá e desigualdatnan di salú kousá pa kambio klimátiko. (Imágen 1).

Pa protehá poblashon kontra e efektonan negativo di kambio klimátiko riba salú, 

maneho di prevenshon efikas ta nesesario. E nesesidat aki ta e motibu pa 

Gezondheidsraad (Konseho di Salú) i Wetenschappelijke Klimaatraad (Konseho 

Klimátiko Sientífiko – WKR) pa emití konseho konhunto riba nan mes inisiativa. Pa 

medio di e konseho, e Konsehonan ke identifiká e riesgonan di salú debí na kambio 

klimátiko ku mas detaye, hasi rekomendashonnan pa maneho pa protehá e 

poblashon mihó kontra e riesgonan di salú di kambio klimátiko, i indiká kua gruponan 

di poblashon meresé prioridat den maneho. E konseho ta kubri henter e área di 

trabou di Gobièrnu di Reino, inkluyendo e islanan hulandes Boneiru, Sint Eustatius i 

Saba, ku huntu ta forma parti karibense di Reino (en adelante: Hulanda Karibense).  

E meta di e konseho ta pa duna hèrmèntnan entre otro pa e Strategia Nashonal di 

Adaptashon Klimátiko (Nationale klimaatadaptatiestrategie – NAS), e programanan 

di implementashon korespondiente, i pa maneho di salú preventivo.

Health equity: tur hende tin oportunidatnan igual pa salú 

W
KR

/G
ez

on
dh

ei
ds

ra
ad

Imágen 1  Health equity

1.2	 Komishon i manera di traha

Pa redaktá e konseho, Gezondheidsraad i WKR a establesé e komishon temporal 

Kambio Klimátiko i Salú. Por konsultá e struktura di e Komishon aki na final di e 

konseho aki. 

E konseho ta un kontinuashon elaborá pa e Komishon di e senarionan klimátiko di 

KNMI, reportahenan di PBL tokante di riesgonan klimátiko aktual i futuro na Hulanda 

i di RIVM tokante di riesgonan di salú di kambio klimátiko.3,11,12,17,18 Ademas, a inkluí 

literatura sientífiko i literatura semiofisial internashonal, i a konsultá ekspertonan.  

Pa inventarisashon di e riesgonan na Hulanda Karibense, debí na e serkania 

geográfiko i e gran kantidat di similaridatnan, banda di ekspertonan di Hulanda 

Karibense a papia ku ekspertonan di e paisnan outónomo di Reino hulandes 

(Kòrsou, Aruba i Sint Maarten) tambe, i a hasi uso di literatura tokante di henter e 

region karibense. A verifiká e resultadonan tokante di e region serka ekspertonan 

lokal. 

Pa haña un imágen di e perspektivanan i eksperensianan for di sosiedat, e Komishon 

a organisá 2 seshon di mesa rondó ku representantenan di vários grupo sosial di 

Hulanda Oropeo (informe mesanan rondó), i a tene entrevistanan ku represen

tantenan di Hulanda Oropeo i e paisnan outónomo di Reino. Por konsultá e 

nòmbernan di tur eksperto konsultá na final di e konseho aki.

1.3	 Delimitashon

E konseho ta dirigí riba e konsekuensianan aktual i futuro, positivo i negativo di 

kambio klimátiko pa salú humano na Hulanda Oropeo i Hulanda Karibense. Ta inkluí 

e efektonan riba ekosistemanan, biodiversidat, kalidat di awa i di alimentashon den e 

konseho aki enkuanto ku esakinan tin influensia riba salú humano, por ehèmpel 

pasobra e presensia di patógenonan ta kambia debí na nan.

E siguiente komponentenan ta kai pafó di e alkanse di e konseho aki:

•	 Senario klimátiko manera e parada di e koriente di laman atlántiko (AMOC) ku ta 

kai pafó di e senarionan KNMI ’23.3,19 

•	 E konsekuensianan di kambio klimátiko pa ekonomia, naturalesa i kultura. | 

PBL a identifiká esakinan.11,17 

•	 E konsekuensianan di kambio klimátiko pa siguridat (mundial), stabilidat 

finansiero i sosial ku konsekuensianan indirekto pa salú. Analistennetwerk 

Nationale Veiligheid a identifiká esakinan.20 

•	 E efektonan di salú di medidanan di mitigashon pa kombatí e emishon di gasnan 

dañino pa medio ambiente i kambio klimátiko. Sí ta menshoná riba ki puntonan 

maneho di adaptashon i mitigashon por fortalesé otro pa mehorá salú.

1.4	 Instrukshon pa lesa

Den kapítulo 2 ta deskribí e efektonan di salú positivo i negativo di kambio klimátiko 

na Hulanda Oropeo. Kapítulo 3 ta dediká na gruponan di riesgo haltu. Den kapítulo 4 

ta deskribí e efektonan di salú adishonal i gruponan di riesgo haltu di kambio 

klimátiko pa Hulanda Oropeo. Den kapítulo 5, e Konseho ta duna rekomenda

shonnan di maneho tantu pa Hulanda Oropeo komo pa Hulanda Karibense. 

02	
Hulanda Oropeo

Resumiendo

Kambio klimátiko ta kousa kada bes mas riesgonan di salú. Esaki ta konse

kuensia di un oumento di eksposishon na temperaturanan haltu, radiashon UV, 

smog di verano, pólen i malesanan infeksioso. Konsiderando e echo ku 

práktikamente henter e poblashon ta eksponé na esaki, esaki ta kontribuí na un 

grado signifikante na e karga di malesa. Ademas, kambio klimátiko ta kondusí na 

riesgonan di salú komo konsekuensia di ekstremonan di wer i kalamidatnan, i na 

riesgonan nobo den forma di malesanan infeksioso nobo i ekstremonan di wer 

mas grandi. Si no tuma medidanan, e riesgonan di salú, karga di malesa i e 

efektonan ekonómiko i sosial ku esakinan ta kousa, lo sigui oumentá komo 

konsekuensia di kambio klimátiko.

2.1	 Kambio klimátiko 

E klima na Hulanda Oropeo a kambia signifikantemente kaba. Aktualmente, e 

temperatura promedio anual ta mas ku 2°C mas haltu kompará ku 1900, i e kantidat 

di presipitashon a oumentá ku mas ku 20%.3 Banda di esaki, kambio klimátiko ta 

notabel den e oumento di ekstremonan di wer, manera olanan di kalor i presipitashon 

veraniego ekstremo. Den e di dos mitar di e último siglo, un ola di kalor tabata okurí 

aproksimadamente un biaha kada 5 aña.21 For di e aña 2000, ta aproksimadamente 

kada 1 pa 2 aña.21 E kantidat di dia ku presipitashon pisá (por lo ménos 50 mm) a 

oumentá signifikantemente, di 5 dia pa aña den e di dos mitar di e último siglo pa 

aproksimadamente 9 dia for di e kuminsamentu di e siglo aki. 

Ta birando kada bes mas kayente na Hulanda

Kambio temperatura anual na De Bilt i pronóstiko* 
segun dos senario di KNMI

Fuente: Senarionan klimátiko KNMI ’23 WKR/Gezondheidsraad

Imágen 2 Temperatura anual promedio i 2 senario di klima pa futuro

KNMI ta duna 4 senario pa klima den futuro. E senarionan aki ta sali for di un emishon 

haltu òf abou di gasnan dañino pa medio ambiente, ámbos den kombinashon ku un 

modelo klimátiko húmedo òf seku.3 Irespekto di e senario, den futuro e temperatura 

lo subi, lo tin mas oranan di solo, lo tin veranonan mas seku i wenternan mas húmedo, 

i lo tin kondishonnan di wer ekstremo mas frekuente. E grado di oumento ta dependé 

di e senario. Por ehèmpel, na 2050, e temperatura promedio anual nashonal lo ta 

entre 0,9 i 1,6°C mas haltu ku awor, dependiendo di e senario. (Figura 2).3 Den tur 

senario, kondishonnan di wer ekstremo no solamente ta mas frekuente, sino nan ta 

bira mas ekstremo i intenso tambe.3 Esaki lo kondusí ku mas frekuensia na 

situashonnan nobo, manera kalor ekstremo kombiná ku sekura, òf molèster di awa 

òf kandelanan den naturalesa ekstenso.4 Por ehèmpel, aktualmente, e probabilidat di 

un ola di kalor duradero despues di un periodo largu di sekura ta un biaha pa 25 te 

30 aña. Den e senario seku di KNMI pa 2050, esaki lo ta 2 biaha mas frekuente.22 

Aktualmente, ta estimá e probabilidat di un kandela den naturalesa no kontrolabel 

riba 1 biaha pa aña, i e riesgonan di kandelanan mas ekstenso ku konsekuensianan 

mas serio ta oumentá debí na kambio klimátiko.22 Tur aña, algun kaminda na Hulanda 

tin presipitashon ekstremo ku molèster di awa, i debí na kambio klimátiko, e 

probabilidat di e presipitashon ekstremo ei ta oumentá.4

2.2	 Riesgonan di salú 

E paragraf aki ta un deskripshon resumí di e riesgonan di salú di kambio klimátiko 

den e marko di determinashon di puntonan di konekshon pa maneho preventivo.  

Por konsultá un deskripshon ekstenso di riesgonan di salú aktual i futuro di kambio 

klimátiko den e rapòrtnan menshoná di RIVM.12,18 

2.2.1	 Oumento di eksposishonnan

Kambio klimátiko tin efekto riba vários eksposishon, ku na nan turno tin 

konsekuensianan pa salú (Figura 3). Kambio klimátiko ta kousa un oumento di 

eksposishon na e faktornan di entorno kalor, radiashon UV, polushon di airu i pólen.  

E periodonan di eksposishon na e faktornan aki no solamente ta mas frekuente, 

pero e intensidat i e durashon ta oumentando tambe.12 Un ola di kalor (mas ku 5 dia 

veraniego konsekutivo di 25°C òf mas, di kua 3 dia 30°C òf mas) ta okurí práktika

mente tur aña. Na 2018, tabata tin 2 ola di kalor duradero konsekutivo, di 10 i 23 dia, 

durante kua e temperatura nokturno tabata mas ku 20°C pa algun dia tambe.4,21  

Sin posibilidatnan di friamentu, esaki ta kondusí na eksposishon prolongá na kalor. 

Debí na temperaturanan promedio mas haltu, tin mas dia ku hende ta eksponé na 

solo i radiashon UV, i na mes momentu, e forsa solar i radiashon UV ta oumen

tando.3,12 E eksposishon na polushon di airu ta kambia tambe debí na kambio 

klimátiko. Prinsipalmente e formashon di ozòn (smog di verano) ta dependé 

signifikativamente di kondishonnan di wer. E kondishonnan di wer ku ta kondusí na 

mas formashon di ozòn (forsa solar haltu, tiki bientu i presipitashon) ta mas 

frekuente debí na kambio klimátiko. Esaki ta kondusí na mas periodonan di smog di 

verano, ku por ta mas intenso. E efekto neto di kambio klimátiko riba konsentra

shonnan di materia partikulá ta insigur. Tin mas materia partikulá bou di kondi

shonnan kayente i seku ku tiki bientu. En kambio, den periodonan di presipitashon lo 

tin ménos materia partikulá den airu pasobra áwaseru ta elimin’é.23 E eksposishon 

na pólen ta oumentá, pasobra debí na keintamentu e temporada di pólen ta kuminsá 

mas promé i ta di durashon mas largu. Den temperaturanan mas haltu, palunan 

manera berk (Betula) ta produsí pólen ku mas alérgenonan. Pa sierto tipo di matanan 

alérgeno, manera alsemambrosia (Ambrosia artemisiifolia) i oleifi (Olea europaea), e 

sirkunstansianan ta mas favorabel debí na kambio klimátiko.12,24 

2.2.2	 Riesgonan di salú debí na oumento di eksposishonnan

Aktualmente, kambio klimátiko ta kontribuyendo kaba na riesgonan di salú i karga di 

malesa na Hulanda, i e kontribushon aki lo sigui oumentá.12,25,26 E karga di malesa ta e 

kantidat di pèrdida di salú kousá pa malesa, ekspresá den e kantidat di añanan di 

bida pèrdí mas e añanan ku a biba ku problemanan di salú. Aktualmente, aproksima

damente 860 persona ta fayesé prematuramente pa aña debí na kalor, prinsipal

mente durante un ola di kalor. Esaki ta konserní prinsipalmente hende grandi i 

personanan ku estado di salú perhudiká. Aproksimadamente un tersera parti di e 

mortonan aki ta wòrdu atribuí na kambio klimátiko.12 Si no tuma medidanan adishonal, 

ta estimá ku den e aña 2050 aproksimadamente, e kantidat anual di mortonan 

relashoná ku kalor debí na kambio klimátiko lo ta 3 pa 6 biaha mas haltu. (Tabèl 1) 

Banda di kambio klimátiko, kresementu i embehesimentu di poblashon lo kontribuí 

tambe na un oumento di e mortalidat total relashoná ku kalor.18 

E grado ku kambio klimátiko ta kontribuí na mortalidat i karga di malesa adishonal 

debí na eksposishon na radiashon UV, smog di verano i pólen a wòrdu estimá 

globalmente so. Ta kla ku aktualmente, kambio klimátiko ya kaba ta kontribuí 

Temperaturanan mas haltu
Forsa solar mas haltu

Olanan di kalor
Kandelanan den naturalesa

Sekura mas frekuente

Wenternan húmedo
Inundashonnan

Áwaseru di verano ekstremo
Rafaganan di bientu ora tin áwaseru

Molèster di awa

Kalor
Radiashon UV
Smog di zomer

Pólen
Molèster di insektonan

Patógenonan transmití via 
awa i kuminda

Awa di super�sie kontaminá
Patógenonan nobo

Fúngus den edi�sionan

Konsekuensianan pa salú i sosiedat:

Malesanan króniko: 

Kambio klimátiko ta kondusí na riesgonan di salú di vários manera

WKR/Gezondheidsraad

Imágen 3 Kambio di klima i peliger pa salú 

signifikativamente na malesanan serio i mortalidat debí na eksposishonnan na 

entorno.(Tabèl 1) Eksposishon na radiashon UV por kondusí na kanser di kueru i 

katarata.27,28 Esaki en partikular ta e kousa prinsipal di kanser di kueru, i ku e kantidat 

di kaso di melanoma (e forma mas grave di kanser di kueru), Hulanda ta entre e 

paisnan ku mas insidensia na Oropa.29 Konsiderando e echo ku kanser di kueru ta 

okurí prinsipalmente na edat avansá, embehesimentu di poblashon lo pone ku e 

efekto di kambio klimátiko riba kanser di kueru den futuro lo ta mas signifikante ku 

awóraki.18 Eksposishon di durashon kòrtiku na smog di verano, den hendenan 

suseptibel na esaki por kondusí na fayesimentu prematuro i ingresonan urgente den 

hospital debí na kehonan agudo di e sistema respiratorio i kurason.30,31 Oumento di e 

kantidat di pólen den airu ta kondusí na mas alergianan i oumento di síntomanan bou 

di personanan ku hooikoorts.12 Kehonan di hooikoorts ta frekuente bou di 

siudadanonan hulandes.12 

E grado den kua e riesgonan di salú i e karga di malesa lo oumentá ta dependé di e 

grado den kua kambio klimátiko lo kontinuá.18 Banda di kambio klimátiko, tin otro 

faktornan ku ta determiná e efektonan di salú aki ku ta hunga un ròl, manera 

komportashon, medidanan di maneho i e komposishon di poblashon.

Tabèl 1 Malesa i mortalidat debí na eksposishonnan den entorno ku ta oumentá debí na 

kambio klimátiko

Eksposishon Malesa i mortalidat 
aktual total i 
relashoná ku klima 

Malesa i mortalidat na 2050 komo konsekuensia di kambio 
klimátiko futuro32

Senario: emishon abou di CO2, 
klima mas húmedo

Senario: emishon haltu di 
CO2, klima mas seku

Kalor Total:
Mortalidat prematuro: 
Aktualmente: 
aproksimadamente 
860 morto prematuro 
pa aña 

Komo konsekuensia di 
kambio klimátiko:
Mortalidat prematuro: 
aproksimadamente 
25018 

>100.000 personanan 
ku kehonan di salú12 

Total:
Aproksimadamente 2300 
morto prematuro pa aña 

Komo konsekuensia di kambio 
klimátiko:
aproksimadamente 660 morto 
prematuro 

Total:
Aproksimadamente 3700 
morto prematuro pa aña 

Komo konsekuensia di kambio 
klimátiko:
aproksimadamente 1650 
morto prematuro 

Radiashon UV Kanser di kueru: 
80.000 
diagnóstikonan nobo i 
950 morto pa aña27

Katarata: 231.000 
diagnóstikonan nobo 
pa aña28

Komo konsekuensia di 
kambio klimátiko:
>100 morto
>10.000-100.000 
kasonan di kanser di 
kueru12

+
Mas eksposishon debí na mas 
dianan veraniego, oumento di 
radiashon UV i forsa solar

++
Mas eksposishon debí na mas 
dianan veraniego, oumento di 
radiashon UV i forsa solar

Eksposishon Malesa i mortalidat 
aktual total i 
relashoná ku klima 

Malesa i mortalidat na 2050 komo konsekuensia di kambio 
klimátiko futuro32

Senario: emishon abou di CO2, 
klima mas húmedo

Senario: emishon haltu di 
CO2, klima mas seku

Smog di 
verano (ozòn)

Total:
2.980 morto 
prematuro komo 
konsekuensia di 
eksposishon di 
durashon kòrtiku na 
ozòn31 

Komo konsekuensia di 
kambio klimátiko:
>100 morto
>100.000 personanan 
ku kehonan di salú12

-/0
E frekuensia i intensidat di e 
kantidat di kúspide di término 
kòrtiku di ozòn ta oumentá debí 
na kambio klimátiko; e kalidat di 
airu general ta mehorá

++
E frekuensia i intensidat di e 
kúspidenan di término kòrtiku 
di ozòn lo oumentá 
signifikantemente; e 
konsentrashonnan di fondo di 
ozòn, materia partikulá i 
dióksido di nitrógeno ta 
oumentá fuertemente

Pólen Total:
3,6 mion pashènt di 
hooikoorts, di kua 1,35 
mion ku remedinan 
resetá12

Komo konsekuensia di 
kambio klimátiko:
>100.000 personanan 
ku kehonan di salú12

+
Debí na kambio klimátiko, e 
temporada di pólen ta bira mas 
largu i e konsentrashonnan di 
pólen ta oumentá

++
Debí na kambio klimátiko, e 
temporada di pólen ta bira mas 
largu i e konsentrashonnan di 
pólen ta oumentá

+ oumento, ++ oumento fuerte, - redukshon, no kuantifiká; 0 sin kambio. E senario: emishon abou di CO2, klima mas 

húmedo ta wòrdu yamá ‘Senario di oumento limitá di riesgo (Beperkt risico-verhogend - BRV)’, i e senario: emishon haltu di 

CO2, klima mas seku ta wòrdu yamá ‘Senario di oumento fuerte di riesgo (Sterk risico-verhogend - SRV)’. Pa un 

deskripshon ekstenso di e senarionan, konsultá e rapòrt di RIVM.18

Banda di e kantidat di kaso di malesa (grave) i morto prematuro, faktornan di bida suseptibel 

na klima ta kondusí na kehonan di salú ku ta influensiá funshonamentu diario. Kehonan di 

salú debí na kalor, smog di verano i pólen ta sumamente frekuente, i kambio klimátiko ta 

kontribuí na esaki kada bes mas. Eksposishon na kalor por kondusí na kehonan di strès di 

kalor, manera doló di kabes, kansansio i pèrdida di konsentrashon. E síntomanan aki por 

limitá funshonamentu diario signifikantemente.11,31 Ademas, eksposishon na kalor por 

kondusí na redukshon di rendimentu eskolar, trastornonan di soño, kehonan mental i 

eksaserbashon di komportashon suisida i agresivo.12,33-36 Den kaso di kalor duradero, kasi 

mitar di e personanan ta indiká ku nan no por haña òf apénas por haña freskura den i rònt di 

nan kas.37 Hooikoorts por influensiá funshonamentu tambe. Di e pashèntnan di hooikoorts, 

25% ta indiká ku e kehonan ta limitá funshonamentu diario na un grado haltu te sumamente 

haltu.12,38 

Investigashon hulandes resien ta trese dilanti konsekuensianan di salú nobo tambe. 

Por ehèmpel, a bin resultá ku eksposishon na kalor no solamente tin konsekuen

sianan pa e generashon aktual, sino tambe pa esnan futuro. Eksposishon na kalor 

durante embaraso ta kondusí na un probabilidat oumentá di nasementu prematuro i 

peso abou na nasementu.39 Ademas, debí na kombinashonnan di eksposishonnan, 

tin riesgonan nobo ku por okurí. Por ehèmpel, na yüni 2023 un kombinashon di kalor, 

smog di verano i konsentrashonnan haltu di pólen a okurí pareu.40 Aktualmente ta 

hasiendo investigashon mas detayá di e konsekuensianan di salú di e kombinashon 

aki di eksposishonnan.41 

2.2.3	 Riesgonan di malesanan infeksioso 

Atraves di efektonan riba ekosistemanan, un klima mas kayente i húmedo tin 

konsekuensianan pa eksposishonnan na patógenonan i pa riesgonan di malesa 

infeksioso. Ku kambio klimátiko, e posibilidatnan di supervivensia, e siklo reproduk

tivo i e distribushon geográfiko di espesienan ta kambia. Esaki tin konsekuensianan 

pa ekosistema den su integridat, loke ta pone ku sierto espesienan por dominá 

(temporalmente), espesienan nobo por establesé sierto kamindanan i e kontakto 

entre espesienan ta kambia. Esaki ta konta tantu pa e patógenonan mes (vírùs òf 

bakteria) komo pa e vektornan (portadónan) di e patógenonan. 

E riesgo di brotenan, epidemianan i pandemianan ta oumentá rònt mundu.42-44 

Ademas di kambio klimátiko, e echo ku tin mas biahamentu i ku poblashon mundial ta 

krese, ta kontribuí na esaki44 E probabilidat di introdukshon di un malesa infeksioso 

ku ta nobo pa Hulanda, ta oumentá.44,45 Hulanda Oropeo ta ‘suseptibel’ na malesanan 

infeksioso nobo i zoonosis (malesanan infeksioso ku por wòrdu transmití di bestia pa 

hende) debí na kria di bestia intensivo i densidat haltu di poblashon.46 Di tur e 

riesgonan di salú di kambio klimátiko, e probabilidat di un malesa infeksioso nobo ta 

esun mas difísil pa estimá, pero potensialmente e tin e konsekuensianan di mas 

grandi. Aktualmente, ta kalifiká e introdukshon di un malesa infeksioso nobo na 

Hulanda denter di 5 aña komo ‘algu probabel’.47 

Na e karga di malesa aktual di tur malesanan infeksioso for di 2019, COVID-19 ta hasi 

e kontribushon di mas grandi, siguí pa grip.12,48 E imágen di e karga di malesa aktual di 

malesanan infeksioso no ta kompleto, entre otro debí na e echo ku no tin obligashon 

di notifikashon di mayor parti di e malesanan infeksioso, i pasobra malesanan infek

sioso sa transkurí di manera leve i no ta rekerí un bishita di dòkter.49 No ta sigur si e 

insidensia di malesanan infeksioso viral - inkluyendo grip i COVID-19 - lo oumentá òf 

baha komo konsekuensia di kambio klimátiko (konsultá 2.3). 

Malesanan infeksioso ku ta kontribuí supstansialmente na e karga di malesa, i di kua 

e riesgo ta oumentá debí na kambio klimátiko ta legionelosis i malesa di Lyme.  

E grado ku kambio klimátiko ta un faktor den e karga di malesa di e malesanan 

infeksioso aki no ta konosí.12 E karga di malesa konosí aktualmente di transmishon pa 

vektor na Hulanda Oropeo ta kasi kompletamente atribuibel na malesa di Lyme.12  

Ta karpatanan ta transmití e malesa di Lyme, i kambio klimátiko ta favorabel pa 

karpata. Ta parse ku e último añanan, e kantidat di diagnóstiko ta stabilisando rònt di 

25.000 pa aña.49 

Kambio klimátiko ta oumentá e riesgo di infekshonnan ku legionella pasobra 

keintamentu di e sistema di awa pa bebe ta fomentá e kresementu di e bakteria 

legionella.50,51 Legionella ta krese den awe kayente i ta wòrdu transmití pa medio di 

gotanan chikí di awa den airu. E último añanan, e kantidat di kaso di pulmonia kousá 

pa legionella a oumentá te aproksimadamente 500 kaso anual di infekshonnan 

kontraé na Hulanda. E mayor parti di e notifikashonnan ta den añanan ku veranonan 

kayente i húmedo.48,52 No tin bista riba e karga di malesa di otro infekshonnan 

transmití pa awa ku no ta legionella. E registrashon di kehonan relashoná ku 

landamentu no ta mustra niun trènt di vários aña, pero hopi biaha ta keda sin mèldu 

kehonan relashoná ku landamentu.53,54 Esaki tambe ta konta pa infekshonnan 

manera infekshon ku bakteria Vibrio den awa di laman, pasobra esakinan sa tin un 

transkurso leve.53 Ta estimá ku anualmente aproksimadamente 2 mion hende ta 

kontraé un malesa infeksioso transmití pa kuminda, i na 2024 esaki a kondusí na 290 

morto.55 Kuminda por keda infektá debí na kontakto ku awa kontagiá, òf debí na 

kresementu di patógenonan riba e kuminda, prinsipalmente den kaso di 

temperatura haltu.18 Despues di un redukshon di hopi aña, ta parse ku e kantidat di 

infekshon relashoná ku alimentashon ta bolbe oumentá, pero no ta kla di kambio 

klimátiko tin un ròl den e asuntu aki.55 

Na Hulanda, debí na kambio klimátiko, e sirkunstansianan ta birando mas favorabel 

pa sierto malesanan transmití pa awa, kuminda i vektor.18,45 Esei ta pone ku tin e 

riesgo ku e malesanan infeksioso ei por oumentá. Kambio klimátiko ta favorabel pa 

karpata, pa transmishon di Vírùs di Nilo Oksidental pa sanguranan indígena i pa 

establesimentu di e sangura tiger (Stegomyia albopicta) na Hulanda.18 Banda di 

malesa di Lyme, karpatanan por transmití e vírùs di ensefalitis di karpata. E vírùs aki 

por kousa meningitis i a bin resultá ku e ta presente bou di karpatanan na Hulanda.49 

Na 2024, a hasi 8 notifikashon di infekshonnan ku vírùs di ensefalitis di karpata 

kontraé na Hulanda.48 Tin hopi insidensia kaba di e sangura tiger, ku ta transmití 

malesanan infeksioso tropikal manera dengue, chikungunya i zika, i ta antisipá ku na 

algun lugá na Hulanda, e sangura aki lo establesé su mes permanentemente denter 

di 2 pa 5 aña.56 Ora ku introdusí e vírùs, por ehèmpel via biaheronan, esaki ta pone ku 

brotenan lokal di dengue lo bira posibel. E último añanan, e kantidat di kaso diagnos

tiká di dengue bou di biaheronan ta oumentando.48 E Vírùs di Nilo Oksidental i e Vírùs 

di Usutu, ku por wòrdu transmití via sangura na hende tambe, tin algun tempu ta 

sirkulando bou di para i sangura.12,57 Na 2020, a determiná ku 8 persona a kontraé 

Vírùs di Nilo Oksidental na Hulanda. For di e dia ei, no tin mas infekshonnan konosí.48 

A bin resultá ku e awanan di kosta hulandes a bira mas apto pa bakterianan Vibrio. 

Esaki ta kondusí na riesgonan di infekshon no solamente atraves di awa kaminda por 

landa, sino tambe atraves di e konsumo di marisko.58-60 Keintamentu di awa di super

fisie ta kondusí na mihó kondishonnan pa entre otro alga blou-bèrdè, un bakteria den 

awa ku ta produsí supstansianan ku por kousa kehonan di kueru òf kehonan 

intestinal.53,54 Esaki ta pone ku posibelmente, awa lo bira inadekuá pa landa òf rekreá 

ku mas frekuensia. Un klima mas kayente i húmedo ta favorabel pa kresementu di 

fúngus. No tin hopi informashon disponibel tokante di e konsekuensianan di kambio 

klimátiko aktual i futuro riba infekshonnan pa fúngus. Ta deskonosí si esaki tin 

influensia tambe riba eksposishon na fúngus, por ehèmpel atraves di kuminda i via 

airu den kas. 

2.2.4	 Wer ekstremo i kalamidatnan

Kondishonnan ekstremo di wer i e riesgo riba kalamidatnan ta oumentá (konsultá 

2.1). Kondishonnan ekstremo di wer, manera un ola di kalor i presipitashon fuerte ku 

molèster di awa, i kalamidatnan relashoná ku klima, manera kandelanan den 

naturalesa i inundashonnan, ta trese riesgonan agudo di salú i seguridat. Ademas, 

nan por kondusí na daño na e bibienda òf entorno di bida, i problemanan mental 

duradero.61 Kondishonnan ekstremo di wer no solamente ta mas frekuente, sino nan 

ta bira mas ekstremo i intenso tambe. Esaki kada bes lo kousa situashonnan i 

riesgonan nobo. Por ehèmpel, wer ekstremo por kondusí na dañonan na karete

ranan, infrastruktura energétiko i/òf infrastruktura digital, i di e manera ei, na un 

kaskada di otro efektonan indeseá, loke lo empeorá e konsekuensianan pa salú 

tambe.4,17 

E último añanan, na Hulanda aproksimadamente 860 persona pa aña a fayesé debí 

na kalor (Tabèl 1), prinsipalmente durante un ola di kalor. Pa kada ola di kalor, e 

kantidat di persona ku ta fayesé prematuramente ta varia di 100 te 1.000 aproksima

damente. E kantidat ta dependé di e durashon i e intensidat di e ola di kalor, pero 

tambe di otro faktornan, manera fayesimentu anterior debí na grip i medidanan 

tumá.4,12 For di 2010, e mortalidat pa temperaturanan haltu ta bahando, posiblemente 

komo konsekuensia di medidanan tumá, manera Nationaal Hitteplan, i mas 

konsientisashon.62,63 Sinembargo, debí na e oumento di temperaturanan i 

embehesimentu di e poblashon, ta antisipá ku e kantidat di morto debí na kalor lo 

kuminsá subi (Tabèl 1). 

Tantu e riesgo riba inundashonnan, por ehèmpel debí na desbordamentu di riunan, 

komo e riesgo di molèster di awa debí na presipitashon lokal ekstremo, ta 

oumentando. Na 2023 i 2024, vários biaha tabata tin áwaseru ekstremo, loke a 

kondusí na molèster di awa, manera na Enschede.64 Áwaseru ekstremo riba gran 

eskala ademas por kondusí na desbordamentu di riunan, manera na Limburg na 

2021.64 Prinsipalmente siudatnan den e área di riunan ta vulnerabel pa desborda

mentunan.11 A bin resultá ku e área urbano na parti oksidental di e pais ta vulnerabel 

pa presipitashon ekstremo.11 Banda di riesgonan di siguridat agudo, riesgo riba 

trouma físiko (leshonnan), dañonan finansiero i posibel efektonan kaskada ora 

infrastruktura i e sistema di kuido sufri dañonan, inundashonnan i molèster di awa ta 

kompañá pa riesgonan di salú físiko i mental.65 Den kaso di inundashonnan, e awa di 

superfisie por keda kontaminá,66 loke ta trese riesgonan di infekshon. Generalmente, 

ta trata di infekshonnan leve di e sistema intestinal, e vianan respiratorio i 

infekshonnan di kueru i heridanan.67-69 Algun tipo di infekshon por tin konsekuen

sianan mas serio, manera infekshonnan ku leptospirosis. Ta parse ku e último 

añanan, e kantidat di infekshonnan ku leptospirosis a oumentá, posibelmente komo 

konsekuensia di kambio klimátiko.48 Despues di presipitashon fuerte i molèster di 

awa, bibiendanan por sufri daño, loke por kondusí na problemanan ku humedat i 

fúngus.64 Kantidatnan grandi di áwaseru ta kondusí na nivelnan di awa supteráneo 

haltu ku por hunga un ròl den problemanan ku fúngus. Na 2024, e kantidat di 

problemanan relashoná ku humedat i fúngus den bibiendanan tabata mas haltu ku 

na 2021, posibelmente kousá pa e kantidat grandi di áwaseru na 2023.70 Humedat i 

fúngus den bibiendanan por tin konsekuensianan duradero pa salú.71,72 

Kandelanan den naturalesa ya kaba ta hopi frekuente na Hulanda, i debí na kambio 

klimátiko e riesgo di kandelanan grandi den naturalesa ta oumentá.17,73-75 Un kandela 

den naturalesa no kontrolabel por kondusí na algun desena di morto i algun sentenar 

di personanan afektá direktamente (kemaduranan, kehonan respiratorio) òf 

indirektamente debí na na efektonan di salú físiko òf mental.75 Banda di e riesgonan 

di siguridat agudo, kandelanan den naturalesa tin efekto riba e kalidat di airu.8,76  

No solamente e kandelanan den naturalesa di Hulanda ta kontribuí na esaki, sino 

- dependiendo di e direkshon di bientu – kandelanan den eksterior tambe. 

Aproksimadamente 10% di e mortalidat total debí na materia partikulá na Hulanda 

por wòrdu spliká pa kandelanan den naturalesa.8,76 

2.2.5	 Konsekuensianan mental

Eksperensiá kondishonnan di wer ekstremo òf kalamidatnan kousá pa kambio 

klimátiko por tin konsekuensianan pa salú mental ademas di efektonan físiko. 

Ademas, e konsekuensianan físiko i mental por influensiá otro mutuamente.61  

Komo konsekuensia di un kalamidat, esnan afektá frekuentemente ta eksperensiá 

vários keho i problema, manera afektashon di e bibienda, e entorno di bida i e 

entorno di trabou, problemanan finansiero i kehonan di salú.61 Mas ku mitar di e 

adultonan ku a enfrentá un kalamidat ta sufri di depreshon, i 30 pa 40% ta sufri di 

strès postroumátiko (PTSS).77 E kehonan mas frekuente riba término largu ta 

depreshon, ansiedat i síntomanan di strès postroumátiko.34,61,78 Ademas, por tin 

trastornonan di soño, ideashonnan di suisidio, ménos sentido di balor propio i 

identidat, i reakshonnan di luto. E konsekuensianan físiko i mental por dura vários 

luna òf asta añanan.78-80 

Kambio klimátiko por tin konsekuensianan pa salú mental asta si e personanan mes 

no a enfrentá un suseso ekstremo. Aki ta trata di preokupashonnan pa posibel 

pèrdida di ingresonan òf dañonan di fundeshi, pero di e oumento di e menasa 

general di riesgonan tambe.11,81 Ainda ta falta hopi informashon tokante di e grado ku 

e menasa general di kambio klimátiko ta kondusí na problemanan mental. No ta 

konosí tampoko kuantu hende na Hulanda ta eksperensiá e tipo di kehonan aki. 

Investigashon sí ta demostrá ku 70% di e hóbennan ta preokupá pa e klima 

kambiante.82 Sinembargo, debí na e falta di investigashon komparativo, ainda no ta 

kla si hóbennan ta mas preokupá tokante di e konsekuensianan di kambio klimátiko 

ku otro gruponan, i si esaki a kambia.82

2.3	 Efektonan di salú favorabel 

Kambio klimátiko por tin efektonan favorabel riba salú tambe. Modelonan ta 

pronostiká ku debí na kambio klimátiko, e mortalidat relashoná ku friu lo baha.18  

Den e modelonan aki no a tene kuenta ku kambionan den plamamentu i transmishon 

di malesanan infeksioso. Na Hulanda, e mortalidat pa motibu di friu ta ser kousá 

prinsipalmente pa malesanan infeksioso viral. Ora ta hasi friu, hende ta pasa mas 

tempu den kas, kaminda tin mas sirkulashon di vírùs ku pafó.83 Tin investigashonnan 

ku ta sugerí ku e insidensia di algun malesa infeksioso (viral) por baha temporal

mente.84 En kambio, otro investigashonnan ta pronostiká ku kondishonnan di wer 

kambiante den hèrfst komo konsekuensia di kambio klimátiko lo ta mas frekuente, i 

lo kontribuí na un oumento di grip den wenter.85 Konsiderando e echo ku no ta sigur 

si e plamamentu i transmishon di infekshonnan den temporadanan di friu lo oumentá 

òf baha debí na kambio klimátiko, tambe ta insigur kua influensia kambio klimátiko lo 

tin riba mortalidat komo konsekuensia di ménos friu.

Posibelmente, un klima mas kayente ta favorabel pa estado di ánimo, i por stimulá 

aktividat físiko pafó di kas.86,87 Den e konteksto aki no a evaluá e echo ku lo tin mas 

insidensia no solamente di dianan ku kalor agradabel, sino tambe di dianan di muchu 

kalor i ekstremonan di wer.3 Radiashon UV riba kueru ta faboresé e produkshon di 

vitamina D den kurpa. Eksposishon na lus solar di kabes i mannan durante 15-30 minüt 

ta sufisiente pa esei.88 No ta kla si kambio klimátiko tin influensia riba e státus di 

vitamina D den e poblashon. 

2.4	 Sistema di kuido

Den kaso di susesonan di wer ekstremo i riesgonan nobo di malesanan infeksioso, 

kapasidat, aksesibilidat i preparashon di e sistema di kuido i e servisionan di 

asistensia ta esensial. E pandemia di COVID-19 a mustra ku ampliashon di kuido 

agudo tabata un opstákulo, i ku e sistema di kuido den su totalidat tabata bou di hopi 

preshon.89 Debí na e echo ku a posponé kuido, esaki tabata tin hopi konsekuensia 

riba largu plaso tambe.90 Ademas, wer ekstremo por afektá institushonnan di kuido i 

servisionan di asistensia mes tambe, loke ta perhudiká e aksesibilidat. Por ehèmpel, 

áwaseru ekstremo a kondusí na situashonnan insigur na Doetinchem, pasobra 

mester a sera e akseso na e servisio di urgensia di hospital temporalmente.64  

Banda di esaki tin riesgonan pa suministro di dispositivonan médiko i remedi, i pa 

empleabilidat di personal.91

2.5	 Konsekuensianan sosial i ekonómiko

E oumento di riesgonan di salú debí na kambio klimátiko tin konsekuensianan sosial i 

ekonómiko tambe.92 Gastunan direkto di dañonan di salú ta gastunan di kuido, 

gastunan di añanan di bida pèrdí i gastunan di pèrdida di labor. 

No tin un imágen total di gastunan di salú komo konsekuensia di kambio klimátiko, 

pero un estimashon global di gastunan kousá pa eksposishon na radiashon UV i 

pólen komo konsekuensia di kambio klimátiko ta aproksimadamente 100 mion pa 1 

bion pa aña pa kada un di e eksposishonnan aki.12 Pa loke ta trata radiashon UV, ta 

trata prinsipalmente di gastunan di kuido debí na kanser di kueru i katarata, kua ta 

rekerí kuido spesialista kostoso.12,13,28,93 Respekto di eksposishon na pólen ta trata 

prinsipalmente di ousensia debí na malesa di personanan ku alergia di pólen, 

pèrdida di produktividat laboral i konsekuentemente, pèrdida ekonómiko.12,18 No tin 

estimashonnan konosí di e konsekuensianan ekonómiko di kalor, pero den e kaso aki 

e gastunan di pèrdida laboral por ta supstansial tambe, si e kehonan aki afektá gran 

parti di e poblashon. Pa gran parti di e poblashon, eksposishon na kalor por kondusí 

na kehonan físiko i mental, soño nokturno ménos bon, i problemanan di konsentra

shon.12 Ta antisipá ku komo konsekuensia di embehesimentu i un demanda kresiente 

di kuido, e gastunan di kuido ya kaba lo subi supstansialmente; ta estimá ku esakinan 

kasi lo dobla entre 2022 i 2050, i e konsekuensianan di kambio klimátiko no a wòrdu 

inkluí den esei ainda.13 

03	
Desigualdatnan di salú 
i kambio klimátiko

Resumiendo

Sierto gruponan di poblashon ta kore mas riesgonan di salú debí na kambio 

klimátiko ku otronan. Ta trata di personanan ku grado haltu di sensibilidat, 

personanan ku grado haltu di eksposishon, i personanan ku kapasidat limitá pa 

adaptá na òf evadí riesgonan di salú òf rekuperá di dañonan di salú. 

Prinsipalmente pa e último grupo aki, salú ta bou di preshon debí na kambio 

klimátiko. Pa e grupo aki, e riesgonan di salú mas haltu komo konsekuensia di 

kambio klimátiko ta inhustu, pasobra pa otronan nan sí ta evitabel. Segun e 

Komishon, e grupo aki meresé prioridat den maneho.

3.1	 Gruponan di riesgo haltu 

E riesgonan di salú ta distribuí inhustamente den e poblashon. Na Hulanda, por 

ehèmpel, desigualdatnan di salú ta visibel den diferensianan den e ekspektativa di 

bida (saludabel) promedio. Na 2024, e ekspektativa di bida na momentu di 

nasementu di hende muhé tabata 2,8 aña mas largu ku esun di hende hòmber, pero 

hende muhé ta biba un promedio di 6,7 aña ku malesanan króniko.94 Ademas, tin 

diferensianan konsiderabel entre gruponan di diferente nivel di estudio i entrada.  

Por ehèmpel, e ekspektativa di bida di personanan ku estudio hbo òf universitario ta 

un promedio di 5 aña mas largu i 14 aña mas largu den bon estado di salú ku 

personanan ku skol básiko òf un estudio vmbo.16 Entre diferente gruponan di nivel di 

entrada, e diferensianan di ekspektativa di bida salú ta alkansá te ku 25 aña. Banda di 

esaki, tin diferensianan signifikante entre munisipionan i entre barionan den e mesun 

siudat.16,95,96 Prinsipalmente den siudatnan grandi, e ekspektativa di bida (salú) ta 

abou.16

Den un konseho anterior, Gezondheidsraad a redaktá un guia pa identifiká gruponan 

di riesgo haltu.97 Esakinan ta gruponan di persona den poblashon ku ta kore un 

riesgo mas grandi riba dañonan di salú físiko òf mental ku otro personanan.  

Ta deskribí 2 manera diferente pa identifiká e gruponan aki: 1) debí na un grado haltu 

di sensibilidat òf 2) debí na un grado haltu di eksposishon. Den e konseho aktual, e 

Komishon ta agregá na esaki: 3) debí na un kapasidat limitá di adaptashon, evashon 

òf rekuperashon, konsultá Figura 4.

Desigualdatnan di salú pa gran parti ta surgi for di e sirkunstansianan ku ta 

determiná te na ki grado hende por adaptá na òf evadí riesgonan di salú, i por 

rekuperá di dañonan di salú. E sirkunstansianan ekonómiko i sosial ta e determinan

tenan prinsipal pa salú.98 Ta trata por ehèmpel di e sirkunstansianan bou di kua 

2Gezondheidsraad i Wetenschappelijke Klimaatraad

Kapítulo 03 • Desigualdatnan di salú i kambio klimátiko Kambio klimátiko i salú: direkshonnan pa maneho | Página 21 di 70



hende ta biba i traha, bou di kua mucha i hóben ta lanta i risibí enseñansa, kontak

tonan sosial, trabou i entrada, disponibilidat di alimentashon saludabel, bibienda i 

fasilidatnan básiko (awa pa bebe, fasilidatnan sanitario i energia), i (akseso na) 

medionan di transporte.98 E sirkunstansianan aki ta influensiá e sensibilidat pa i 

eksposishon na riesgonan di salú, pero ademas nan ta determiná si i di ki manera 

hende por adaptá na òf evadí riesgonan di salú, i kon bon hende por rekuperá.

Algun grupo ta kore mas riesgo

Kapasidat limitá
di adaptashon, 

evashon òf
rekuperashon

Eksposishon
haltu

Sensibilidat
haltu

WKR/Gezondheidsraad

Imágen 4 Faktornan ku por ta un faktor di riesgo mas haltu

3.2	 Gruponan di riesgo haltu komo konsekuensia di kambio 

klimátiko 

E riesgonan di salú di kambio klimátiko ta mas grandi pa sierto gruponan na Hulanda. 

Aki bou, e Komishon ta duna algun ehèmpel. 

Personanan ku grado haltu di sensibilidat

E efektonan riba salú ta mas grandi pa personanan ku grado haltu di sensibilidat, den 

kaso di eksposishon igual, ku pa otronan. Sensibilidat haltu pa riesgonan di salú ta 

wòrdu determiná prinsipalmente pa karakterístikanan personal.97 

Beibi i mucha, hende grandi, hende muhé na estado i personanan ku malesanan 

króniko tin un grado haltu di sensibilidat pa un variedat di eksposishonnan, i esaki 

tambe ta konta pa eksposishonnan relashoná ku klima.12 E gruponan aki ta mas 

sensibel pa e konsekuensianan di kalor tambe. Debí na predisposishon hereditario, 

sierto gruponan ta mas sensibel pa malesanan manera kanser di kueru i sierto 

alergianan. Pa hende ku problemanan di salú físiko òf mental eksistente, i den kaso di 

uso di sierto remedinan, e efektonan di kambio klimátiko riba salú lo ta mas grandi 

tambe.12 Ta difísil pa pronostiká kua gruponan ta altamente sensibel pa malesanan 

infeksioso nobo. Por ehèmpel den e kaso di COVID-19, a bini resultá ku hende grandi 

i gruponan di riesgo haltu médiko ta altamente sensibel pa malesa grave,99 pero pa 

malesanan infeksioso nobo esakinan tambe por ta gruponan diferente. Personanan 

ku den pasado (direktamente òf via parientenan) a enfrentá un situashon di wer 

ekstremo òf kalamidat por bira mas sensibel mentalmente òf físikamente debí na 

esei.11,34

Personanan ku grado haltu di eksposishon

E grado di eksposishon ta wòrdu determiná prinsipalmente pa e entorno físiko i 

sosial, por ehèmpel pa e lugá òf sirkunstansianan den kua un hende ta biba, ta traha 

òf ta keda duraderamente.97 

Bibiendanan i lugánan kaminda hende ta keda duraderamente, manera skolnan i 

institushonnan pa kuido duradero, ta lugánan kaminda gran parti di e eksposishon 

na faktornan di entorno ta tuma lugá. Si e edifisionan aki no ta apto pa klima, hende 

te wòrdu eksponé mas na kalor, un entorno interior húmedo òf formashon di fúngus. 

Mas ku mitar di e siudadanonan hulandes ta biba den un kas ku riesgo di keinta

mentu eksesivo, 2 mion di nan ta hende grandi.100 Residentenan di kasnan di hür ta 

afektá mas tantu pa kalor ku esnan ku ta biba den un kas di propiedat.37 Personanan 

ku ta biba den áreanan urbano den barionan ku hopi edifikashon ta enfrentá kalor 

mas frekuentemente, tantu den nan bibienda komo den e entorno di bida direkto.37,100 

Personanan ku ta biba den uiterwaard i áreanan pafó di dèik, òf den áreanan urbano 

vulnerabel pa presipitashon ekstremo, ta kore mas riesgo di enfrentá inunda

shonnan i molèster di awa, loke por kondusí na un entorno interior húmedo i 

formashon di fúngus.11

Sierto gruponan profeshonal ta wòrdu eksponé kada bes mas na riesgonan di salú 

eksistente òf nobo durante nan trabou. Ta konsiderá e sektornan di agrikultura i 

konstrukshon komo sektornan di riesgo haltu debí na e esfuersonan físiko ku 

personanan mester hasi, i e echo ku un parti relativamente grandi di e trabou ta tuma 

lugá pafó.101 Trahadónan ku ta entregá pòst i paketenan, i trahadónan den espasio

nan interior kayente por eksperensiá strès di kalor tambe.102 Profeshonalnan di 

asistensia i kuido ta wòrdu eksponé kada bes mas na diferente riesgonan di salú 

durante nan trabou debí na susesonan agudo, manera un brote di malesa infeksioso, 

kandela den naturalesa òf molèster di awa.101

Banda di esaki, komportashon ta hunga un ròl den e grado di eksposishon.  

Den algun kaso, eksposishon ta kompletamente òf parsialmente evitabel, pasobra 

hende mes por adaptá nan komportashon, por ehèmpel por evitá landamentu den 

awa kontaminá, tumamentu di solo i hasi deporte pafó durante periodonan di kalor. 

Personanan ku kapasidat limitá di adaptashon, evashon òf rekuperashon

Otro grupo di riesgo haltu ta konsistí di hende ku tin ménos kapasidat pa adaptá na 

òf evadí eksposishonnan haltu. Personanan ku kapasidat mas limitá pa rekuperá di 

dañonan di salú ta pertenesé na e grupo aki tambe. Den nan kaso, vulnerabilidatnan 

eksistente por keda eksaserbá, loke ta redusí e resiliensia kontra susesonan 

klimátiko den futuro.103 

Hopi di e eksposishonnan relashoná ku klima, manera kalor i radiashon UV, riba nan 

mes ta evitabel kambiando e entorno òf adaptando komportashon, pero esaki ta 

konta den menor grado pa personanan ku no tin e posibilidatnan òf rekursonan pa 

hasi esaki. P’esei, eksposishonnan relashoná ku klima ta pone preshon adishonal 

riba gruponan den sirkunstansianan sosial i ekonómiko desfaborabel.98,103103 Pa por 

enfrentá riesgonan di salú, entre otro mester di un ret sosial i rekursonan finansiero, 

por ehèmpel pa kumpra tapasolo, pa kuida otro durante un ola di kalor òf pa restourá 

e kas despues di molèster di awa. Sierto gruponan di persona ta den un posishon 

ainda mas vulnerabel, loke ta pone ku apénas nan por protehá nan mes durante 

periodonan di kalor òf presipitashon ekstremo. Ehèmpelnan di esaki ta personanan 

sin kas i migrantenan laboral ku ta haña pago abou i ta den un posishon depen

diente.104,105

3.3	 Desigualdatnan di salú inhustu 

Debí na kambio klimátiko, kasi tur siudadano hulandes lo enfrentá nivelnan di 

eksposishon mas haltu. Personanan ku mas sensibilidat pa sierto eksposishonnan 

ta kore mas riesgonan di salú. Si nan tin sufisiente posibilidatnan pa adaptá, esaki lo 

limitá e riesgo ku nan ta kore. Sinembargo, si eksponé personanan ku kapasidat 

limitá di adaptashon, evashon òf rekuperashon na grado haltu, nan salú lo ta 

sumamente bou di preshon. Ehèmpelnan di esaki ta hürdónan i personanan ku 

profeshonnan físikamente duru ku ta tuma lugá pafó, manera konstrukshon òf 

agrikultura; konsultá marko 1 i 2. E gruponan aki ta kore riesgonan di salú haltu debí 

na eksposishon evitabel, miéntras nan mes no tin kòntròl òf apénas tin kòntròl ofer di 

esei. En prinsipio, por ehèmpel ta posibel pa redusí e kalor den un kas pa medio di 

isolashon di e kas. Sinembargo, hürdónan no semper tin e rekursonan finansiero pa 

instalá esaki, òf nan no tin mag di hasi esei pasobra e doño di kas no ta permití 

fasilidatnan ku e hürdó mes ta instalá. Mediante instalashon di vegetashon rondó di 

e kas por refreská e ambiente den kas, pero hürdónan no semper tin un espasio 

eksterior propio. Sierto gruponan ta enfrentá tantu eksposishon haltu i kapasidat 

redusí pa adaptá òf evadí, komo sensibilidat oumentá. Esakinan ta por ehèmpel 

hende grandi (ku ta mas sensibel pa kalor) ku ta biba den un kas kayente 

(eksposishon haltu) i ku no ta kapas pa buska freskura rondó di nan kas (kapasidat 

limitá pa evashon).

Den hopi kaso, e sirkunstansianan sosial i ekonómiko ta e kousa tantu di eksposi

shonnan mas haltu komo un kapasidat limitá pa adaptá i rekuperá.98 Esaki ta nifiká ku 

personanan ku kapasidat limitá pa adaptashon i rekuperashon sa enfrentá ekspo

sishon relativamente haltu. Ademas, debí na e mésun sirkunstansianan sosial i 

ekonómiko, e personanan aki sa ta eksponé na vários riesgonan di salú. Esaki tambe 

ta konta pa eksposishonnan relashoná ku klima, por ehèmpel ora personanan ku ta 

biba den barionan hopi kalor òf riesgo haltu di molèster di awa ta enfrentá 

eksposishon na kalor òf radiashon UV na nan trabou tambe.

Ora hende tin difikultat pa adaptá na òf evadí riesgonan di salú òf rekuperá di 

dañonan di salú miéntras esaki sí ta posibel pa otronan, nan tin oportunidatnan 

evitabelmente mas abou pa ta den bon estado di salú. Segun e prinsipio di health 

equity, loke e Komishon ta endosá, tur hende meresé oportunidatnan igual pa ta den 

bon estado di salú, i e riesgonan di salú evitabel aki ta inhustu.98 Pa e motibu ei, ora di 

redaktá e rekomendashonnan di maneho pa protehá e poblashon kontra e ries

gonan di salú di kambio klimátiko, e Komishon ta duna prioridat na e kombatimentu di 

desigualdatnan di salú kousá pa kambio klimátiko ku ta evitabel. 

WHO ta atvertí ku kambio klimátiko ta oumentá e diferensianan di salú konsidera-

blemente rònt mundu.98,106106 Pa Hulanda tambe ta antisipá ku e desigualdatnan di 

salú eksistente debí na kambio klimátiko lo oumentá. Por ehèmpel, estudionan 

hulandes ta mustra ku kalor den i rondó di bibiendanan prinsipalmente ta afektá 

gruponan ku kapasidat limitá pa adaptashon, evashon i rekuperashon.37,39,107  

Pa personanan di un posishon sosioekonómiko mas abou, kalor ekstremo durante 

embaraso ta pone ku beibinan ta nase ku peso abou i prematuramente ku mas 

frekuensia.39 Personanan ku difikultat pa yega fin di luna, personanan ku ta biba den 

áreanan ku hopi edifikashon òf áreanan ku ménos vegetashon, i habitantenan di 

kasnan di hür ta wòrdu afektá mas frekuentemente pa kalor.37,107 Den promedio, e 

personanan aki tin ménos posibilidatnan pa adaptá na òf evadí e kalor den nan 

bibienda òf bario, loke ta pone ku e diferensia di eksposishon i e riesgonan di salú ku 

esaki ta trese kuné, ta inhustu.

E echo ku por evitá riesgonan di salú debí na kalor, ta demostrá pa e evaluashon di 

Nationaal Hitteplan. For di 2010, e mortalidat pa temperaturanan haltu ta bahando, 

posiblemente komo konsekuensia di Nationaal Hitteplan i mas konsientisashon. E 

bahada di mortalidat relashoná ku kalor ta mas pronunsiá pa hende grandi, hende 

muhé o personanan ku ta biba den barionan ku státus sosioekonómiko abou.63 Pa 

eksposishonnan relashoná ku klima, manera radiashon UV i smog di verano, ainda 

no tin datonan disponibel tokante di e diferensianan den eksposishon i riesgonan di 

salú entre diferente gruponan sosioekonómiko pa e situashon na Hulanda.

Marko 1: Riesgonan relashoná ku klima pa hürdónan

Na Hulanda tin 7.9 mion unidat familiar, di kua ta estimá ku 3.2 mion ta hür nan 

bibienda.70 Sifranan ta mustra diferensianan kla di salú riba e merkado di bibienda. 

Generalmente, e estado di salú di hürdónan ta ménos bon, i nan ta usa mas remedinan 

pa malesanan di pulmon, malesanan kardiovaskular, problemátika neurosikiátriko i 

problemanan di soño en komparashon ku doñonan di kasnan kumprá.107 Ademas, ku 

mas frekuensia, hürdónan ta finansieramente vulnerabel.108

Adishonalmente na e asuntunan aki, nan ta enfrentá riesgonan relashoná ku e klima 

kambiante. Residentenan di kasnan di hür ta indiká mas frekuentemente ku nan ta sufri 

di kalor.37 Tapasolo eksterno ta un manera efikas pa evitá kalor, pero frekuentemente 

ta keda sin instalá esaki debí na e gastunan. Hürdónan generalmente no ta logra hasi e 

bibienda apto pa klima pasobra nan situashon finansiero no ta permití esaki, nan no tin 

e habilidatnan i kontaktonan sosial, òf pasobra nan tin ménos kòntròl ofer di e 

modifikashon di e bibienda ku un doño.37,109 Ademas, hürdónan ta eksponé mas na 

faktornan di entorno insaludabel ku doñonan.107 Aki ta trata di faktornan manera 

2Gezondheidsraad i Wetenschappelijke Klimaatraad

Kapítulo 03 • Desigualdatnan di salú i kambio klimátiko Kambio klimátiko i salú: direkshonnan pa maneho | Página 25 di 70



klima kambiante. Hopi di e aktividatnan relashoná ku trabou den konstrukshon i 

agrikultura ta tuma lugá den airu liber, loke ta nifiká ku e trahadónan ta enfrentá kada 

bes mas kalor i radiashon UV.114 Ademas, hende hòmber sa usa ménos protekshon 

solar, i nan ta sobrerepresentá den e sektornan aki.115 Debí na kambio klimátiko, e uso 

di produktonan di protekshon di kultivonan posibelmente ta oumentá, loke ta trese 

riesgonan nobo kuné.116 Ademas, e riesgo di malesanan infeksioso ta oumentá pa 

hende ku ta traha den sierto sektor. Por ehèmpel, personanan ku ta traha den e 

sektornan boske, naturalesa i paisahenan ta kore mas riesgo di un mordé di karpata.117

Un parti konsiderabel di e trahadónan den ámbos sektor ta trahadó di temporada òf 

migrante laboral. E posishon di migrantenan laboral na Hulanda no ta favorabel.104,105 

Nan ta dependé fuertemente di nan dunadó di trabou òf un agensia di empleo 

temporal. No solamente pa mantené nan entrada, pero den hopi kaso tambe pa 

alohamentu i seguro médiko. Esaki por pone ku nan ta preferá pa no menshoná e 

sirkunstansianan laboral desfavorabel na nan dunadó di trabou.105

3.4	 Plan stap-pa-stap 

E Komishon a desaroyá un plan stap-pa-stap pa sistemátikamente identifiká 

gruponan ku debí na kambio klimátiko ta kore mas riesgonan di salú ku otro 

gruponan, konsultá Tabèl 2. E Komishon ta dediká atenshon speshal na gruponan di 

riesgo haltu ku tin difikultat pa evadí e riesgonan di salú, miéntras otronan por evitá e 

riesgonan aki. Pa redusí òf evitá e riesgonan di salú pa e gruponan aki, mester di 

maneho dirigí. Pa e desaroyo di e plan stap-pa-stap a hasi uso di algun metodologia 

eksistente relevante di literatura sientífiko i literatura semiofisial.97,118-121 Kapítulo 5 ta 

kontené un ehèmpel di un plan stap-pa-stap yená pa kalor.

molèster di zonido i polushon di airu ku riba su mes ya kaba ta kousa dañonan di salú, 

pero kua por stroba hürdónan tambe ora di habri e bentananan pa laga e kas fria ora e 

temperatura pafó ta mas abou. Ademas, personanan den kasnan di hür tin tiki opshon 

pa haña freskura rondó òf den e entorno inmediato di e kas.37 A bin resultá ku kasi mitar 

di e hürdónan no tin posibilidat di tene e kas na un temperatura agradabel.70 Miéntras 

esaki ta konta pa solamente un kuarto pa un tersera parti di e propietarionan di kasnan 

kumprá.70

Pa hürdónan, tin otro riesgonan di salú relashoná ku klima ku ta hunga un ròl. Mitar di e 

habitantenan di kasnan di hür ta preokupá pa molèster di awa.110 Esei no ta trata 

solamente di kèldernan inundá i molèster di awa riba e piso abou, sino tambe di 

inundashon di balkonnan ku ta kondusí na daño di awa den kas. Ta parse ku daño na 

kasnan debí na molèster di awa ta mas frekuente den barionan ku státus 

sosioekonómiko abou.17 30% di e hürdónan ta indiká ku nan tin molèster di humedat òf 

fúngus den kas, kompará ku 15% di e propietarionan di kasnan kumprá.70

Marko 2: Riesgonan relashoná ku klima pa personanan ku un profeshon 

físikamente duru den agrikultura òf konstrukshon

Ta estimá ku na 2022, tabata tin 570 mil persona ku ta traha den konstrukshon i 198 mil 

persona ku ta traha den agrikultura.111 E personanan aki ta enfrentá tareanan físiko duru 

relativamente frekuente.112 Ta estimá ku kasi un kuart di e ousensianan den e sektor di 

konstrukshon ta kousá dor di e trabou mes. Pa 30% di e ousensianan aki relashoná ku 

trabou, tareanan físiko muchu duru tabata e motibu prinsipal di e kehonan.113 Banda di 

esaki, trabou den konstrukshon i agrikultura frekuentemente ta enserá tareanan 

peligroso, i ta eksponé trahadónan na zonidonan duru i supstansianan peligroso.112 

Adishonalmente na e puntonan aki, e trahadónan ta enfrentá riesgonan relashoná ku e

Tabèl 2 Plan stap-pa-stap pa identifiká desigualdatnan di salú inhustu komo konsekuensia 

di kambio klimátiko i pa sopesá konseho di maneho.

Identifiká desigualdatnan di salú inhustu komo konsekuensia di kambio klimátiko

Riesgo di salú selektá
1. Kiko ta e riesgo pa henter e poblashon, awor i den futuro? 

2. Tin gruponan ku posibelmente ta kore mas riesgo ku otro gruponan, awor i den futuro? 
Debí na:
•	 Grado haltu di sensibilidat
•	 Grado haltu di eksposishon
•	 Kapasidat limitá di adaptashon, evashon òf rekuperashon

3. Tin gruponan di riesgo haltu ku tantu eksposishon haltu evitabel komo kapasidat limitá di adaptashon, 
evashon òf rekuperashon? Den e gruponan ei, tin gruponan ku ta mas sensibel pa e riesgo tambe?

4. Kua opshonnan di maneho tin pa redusí e desigualdatnan di salú inhustu pa e riesgo di salú aki? 
Selektá un ophetivo di maneho pa parti 2 di e plan stap-pa-stap.

Sopesá konseho di maneho

Ophetivo di maneho selektá
5. Kiko ta e maneho eksistente pa limitá e riesgo pa henter e poblashon i/òf spesífikamente pa redusí 

desigualdatnan di salú inhustu? 

6. Ki informashon ta eksistí tokante di e efektividat di e maneho pa loke ta trata redukshon di e riesgonan 
di salú? Ki maneho adishonal mester pa henter e poblashon i/òf spesífikamente pa redusí 
desigualdatnan di salú inhustu?

7. Tin posibel afektonan adishonal positivo di e maneho aki ku ta yega mas aleu ku redukshon di 
riesgonan di salú, i kon por fortalesé esakinan? 

8. Tin efektonan adishonal negativo no intenshoná di e maneho aki, i di ki manera por evitá esakinan? 
Si ta nesesario pero no por adaptá, konsiderá bai bèk na paso 6.

9. Te na ki grado e maneho rekomendabel ta supsidiario i proporshonal? 
Si mester, bai bèk na e paso 6.

10. Kiko ta e maneho rekomendabel?

a	 Supsidiario: Esaki ta e maneho ménos invasivo pa logra e ophetivo? 
b	 Proporshonal: E ophetivo di maneho ta rasonablemente relashoná ku e benefisionan di salú i otro efektonan 

positivo ku ta antisipá? 

E promé parti di e plan stap-pa-stap aki ta resultá den e identifikashon di gruponan 

pa kua ta antisipá riesgonan di salú konsiderabel komo konsekuensia di kambio 

klimátiko. Ademas, ta kontestá e pregunta si e riesgonan ta evitabel, i si tin gruponan 

ku tin difikultat pa evadí eksposishon haltu. Den e marko di e pregunta aki, por 

menshoná posibel kousanan fundamental tambe, manera entrada, bibienda i e 

entorno físiko i sosial. Redukshon di desigualdatnan di salú inhustu eksistente i 

prevenshon di desigualdatnan di salú inhustu futuro ta un konsiderashon importante 

pa priorisashon di maneho. 

E di dos parti di e plan stap-pa-stap ta duna hèrmèntnan pa definishon i evaluashon 

di maneho, dedikando atenshon speshal na e redukshon di desigualdatnan di salú 

pa medio di redukshon di riesgonan di salú pa gruponan di riesgo haltu. Esaki ta 

rekerí maneho dirigí riba e entorno di bida sosial i físiko, i den e marko ei un enfoke 

integral for di diferente dominio di maneho ta nesesario. Pa e konseho aki, e 

Komishon ta elaborá e punto aki konkretamente pa eksposishon na riesgonan di 

salú relashoná na klima. Den e plan stap-pa-stap (paso 7 i 8) e Komishon ta duna 

sugerensianan pa un enfoke integral. Mediante paso 7, ta identifiká e efektonan 

positivo di medidanan di enfoke dirigí riba salú den otro dominionan di maneho, 

kreando asina posibilidatnan pa atendé ku vários reto sosial ku e mésun medida.  

Un ehèmpel di un medida ku efektonan riba vários dominio di maneho ta plantashon 

di mas vegetashon den barionan, ku efektonan positivo pa adaptashon klimátiko 

(lugánan pa warda awa i kalor), habitabilidat, salú i biodiversidat.11 Den paso 8 ta 

verifiká si tin efektonan adishonal no intenshoná di e medidanan di maneho riba otro 

dominionan.

Kontesta di e preguntanan di e plan stap-pa-stap ta rekerí ekspertisio sientífiko i 

konosementu di práktika (di maneho). Mester revisá esaki regularmente, teniendo 

na kuenta aktualidat, pasobra e pregunta kua gruponan ta gruponan di riesgo haltu 

ta determiná pa un konhunto di faktornan kambiante, manera desaroyo di klima, e 

maneho ku a hiba i otro desaroyonan sosial. 

Na momentu di kontestá e preguntanan den e plan stap-pa-stap, konsiderashonnan 

normativo ta hunga un ròl, pasobra ta hasi eskohonan tokante di kua gruponan 

mester wòrdu konsiderá komo gruponan separá, tokante di e grado di oumento di e 

riesgo ku mester pa un grupo wòrdu kalifiká komo grupo di riesgo haltu, i kua 

gruponan mester di protekshon adishonal enbirtut di konsiderashonnan di hustisia.97 

P’esei, ta importante pa envolví diferente perspektivanan na momentu di yena e plan 

stap-pa-stap, partikularmente esun di e gruponan di riesgo haltu mes. Den e marko 

di esaki, pa e desaroyo di e konseho aki e Komishon a organisá kòmbersashonnan di 

mesa rondó ku (representantenan di) diferente posibel gruponan di riesgo haltu, 

konsultá e Rapòrt di kòmbersashonnan di mesa rondó. 

04	
Hulanda Karibense

Resumiendo

Pa Hulanda Karibense, e riesgonan di kambio klimátiko pa salú ta mas grandi ku 

na Hulanda Oropeo. Debí na e klima kayente e oumento di kalor ta kondusí kada 

bes mas na riesgonan di salú serio. E riesgonan di malesanan infeksioso, wer 

ekstremo i kalamidatnan ta haltu kaba, i esaki ta oumentá debí na kambio 

klimátiko. Ademas, kambio klimátiko ta kondusí na riesgonan di salú mas grandi 

debí na efektonan direkto i indirekto riba entre otro e suministro di kuminda i awa 

pa bebe, i e servisionan di asistensia, inkluyendo kuido. Na mes momentu, tin 

mas hende ku ta kai den e gruponan di riesgo haltu. 

4.1	 Kambio klimátiko

E kapítulo aki ta dirigí riba e riesgonan pa e islanan Boneiru, Sint Eustatius i Saba, ku 

huntu ta forma parti karibense di Reino. Mayoria di e riesgonan deskribí den e 

kapítulo aki ta apliká na e paisnan outónomo di Reino tambe; Kòrsou, Aruba i Sint 

Maarten. Hulanda Karibense ta pertenesé na un di e regionnan mas vulnerabel di 

mundu pa e konsekuensianan di kambio klimátiko.122-124 E temperatura i e velosidat di 

bientu – ku ya kaba ta haltu – lo subi, i presipitashon pisá lo ta mas frekuente. Si e 

kantidat promedio di presipitashon lo oumentá òf baha no ta kla ainda.3 

E islanan ariba Saba i Sint Eustatius, meskos ku Sint Maarten, ta den faha di orkan 

(hurricane belt) (Figura 5). Aktualmente, un biaha kada 2 aña, un orkan ta pasa banda 

di e islanan aki.125 Pa Boneiru – ku huntu ku e otro islanan abou Aruba i Kòrsou – ta 

serka di e kosta di Venezuela, e promedio di esaki ta un biaha kada 10 aña.125 Na Saba 

i Sint Eustatius, e probabilidat di orkannan pisá ta oumentá debí nan kambio klimá

tiko.3 No ta kla si tormentanan tropikal ménos pisá lo bira mas frekuente tambe.126 

Boneiru ta vulnerabel debí na e oumento di nivel di laman. Debí na esaki, ta estimá ku 

na aña 2050 aproksimadamente un di sinku parti di e superfisie di tera lo ta bou di 

awa.127 Refnan di koral i mondinan di mangel por protehá Boneiru kontra e oumento 

di nivel di laman.128 Sinembargo, e koral ta muriendo i e biodiversidat di mangelnan ta 

bayendo atras debí na oumento di temperatura i asidifikashon di laman.129 Saba i Sint 

Eustatius ta islanan volkániko, i p’esei nan ta mas haltu ku Boneiru i ménos vulnerabel 

pa oumento di nivel di laman. Sinembargo, un nivel mas haltu di laman en kombina

shon ku orkannan òf tormentanan tropikal por kondusí na nivelnan di awa ekstremo 

pa tur isla, ku posibel inundashonnan, penetrashon di awa salu i eroshon di kosta 

komo konsekuensia.130 Presipitashon intenso i inundashonnan por kousa 

desplasamentu di tera riba tur 3 isla.128 

4.2	 Riesgonan di salú

E riesgonan di salú di kambio klimátiko pa Hulanda Oropeo den mayoria di kaso ta 

apliká na Hulanda Karibense tambe, manera e efektonan di eksposishon na kalor i 

radiashon UV, i riesgonan di malesanan infeksioso. Hopi di e riesgonan aki ya kaba ta 

kousando dañonan di salú. Kambio klimátiko ta pone ku e riesgonan ta oumentá, i 

debí na kambio klimátiko futuro nan lo sigui oumentá. Den e paragraf aki, ta deskribí 

konosementu adishonal tokante di e situashon na Hulanda Karibense. 

4.2.1	 Oumento di eksposishonnan

E temperaturanan i sensashon térmiko ta haltu durante henter aña. Ekspertonan ta 

indiká ku un parti konsiderabel di dia, ta ‘insoportabel’ pafó di espasionan ku 

refrigerashon, durante un parti kada bes mas grandi di aña. Durante e temporada di 

orkan, riba e islanan abou tin kada bes mas momentu sin bientu debí na interupshon 

di e bientu di nortost pasat, loke ta pone ku e sensashon térmiko ta sigui oumentá. 

Komo konsekuensia di kambio klimátiko i oumento di kalor, riesgonan di salú ta mas 

frekuente i den forma mas serio.122,124,131,132 Banda di e konsekuensianan direkto di 

kalor, kalor kontinuo indirektamente ta oumentá e riesgo riba malesanan króniko, 

pasobra ehersisio físiko regular ta un di e faktornan di mas importante den 

prevenshon i kòntròl di e malesanan aki, i debí na kalor, hende ta hasi ménos 

ehersisio.124

Kambio klimátiko ta kousa mas polushon di airu tambe. E oumento antisipá di sekura 

por kondusí na mas stòf, ozòn i alérgenonan den airu, prinsipalmente den áreanan 

mas leu for di kosta.122,133 Un klima mas seku por kontribuí na un frekuensia mas haltu 

di kandela den naturalesa i kimamentu spontáneo di lèntfelnan, loke ta pone ku 

mester evakuá hende di nan bibiendanan debí na huma i posibel supstansianan 

peligroso.133,134 Ademas ta usa èrko kada bes mas frekuentemente ku ta eroshoná 

lihé debí na airu di laman salu i falta di konosementu tokante di mantenshon, loke por 

kontribuí na formashon di fúngus i kalidat di airu mas abou den kasnan (eksper

tonan).

4.2.2	 Riesgonan di malesanan infeksioso

Na Hulanda Karibense tin sanguranan ku por transmití dengue, zika i chikun

gunya.49,135 Debí na kambio klimátiko, e sirkunstansianan ta bira mas favorabel pa e 

vektornan aki,136,137 loke ta pone ku e probabilidat di un di dos infekshon ta bira mas 

haltu. Diferente estudio ta mustra ku un di dos infekshon ku dengue i dengue 

despues di zika por tin un transkurso mas grave, aunke esaki no ta apliká na tur 

tiponan di dengue.138 Debí na temperaturanan mas haltu, e probabilidat di malesanan 

infeksioso nobo transmití pa vektornan, manera malaria,131,132 ensefalitis di karpata,133 

variantenan nobo di por ehèmpel dengue122 i – manera un eksperto ta indiká – 

malesanan infeksioso ku insidensia na Latinoamérika manera malesa di Chagas 

(kousá pa e insekto depredadó triatominae) òf Leishmania (kousa pa muskita di 

santu) ta bira mas haltu. 

Debí na kambio klimátiko, e malesanan infeksioso transmití via di awa ta oumentando 

tambe, por ehèmpel pa bakterianan Vibrio ku ta biba mas tempu den awa mas 

kayente i awa di laman ménos salu.124,133 Oumento di áwaseru pisá i inundashonnan 

por kontaminá awa pa bebe ku bakterianan, loke por kondusí por ehèmpel na diarea, 

gastroenteritis, leptospirosis i kryptosporidiosis.124,131-133 Sekura ta influensiá e kalidat 

di awa di superfisie ku ta wòrdu usá pa higiena i rekreashon akuátiko.128

Debí na e oumento di patógenonan, e probabilidat di un brote di malesa infeksioso ta 

subi. E konsekuensianan di esaki por ta konsiderabel, konsiderando entre otro e 

kapasidat limitá den e sentronan di kuido prinsipalmente na Saba i Sint Eustatius,14 e 

mobilidat frekuente, hopi biaha diario, entre Boneiru, Aruba i Kòrsou i entre Saba, 

Sint Eustatius i Sint Maarten, i debí na e kresementu temporal di e poblashon debí na 

turismo. Ademas, un parti relativamente grandi di e poblashon ta difísilmente 

alkansabel, manera migrantenan i personanan ku tiki alfabetisashon òf otro manera 

di alfabetisashon (ekspertonan).

4.2.3	 Wer ekstremo i kalamidatnan

Debí na kambio klimátiko, orkannan di e kategoria mas pisá ta mas frekuente den e 

área di Saba i Sint Eustatius. Na 2017, un orkan di e kategoria mas pisá, orkan Irma, a 

pasa banda di e islanan aki, i na Sint Maarten esaki a kondusí na dañonan ekstenso 

na edifisionan, aeropuerto i haf, i 4 persona a fayesé.4 Orkannan tin konsekuensianan 

ekstenso pa seguridat, seguridat di kuminda, preshon riba i alkansabilidat di e 

sistema di kuido, suministro di awa (pa bebe), malesanan infeksioso i salú 

mental.128,130,131 Ademas, e konekshon ku e otro islanan pa asistensia médiko i 

alimentashon por wòrdu kibrá, i edifisionan i infrastruktura por sufri daño.122 Esaki por 

tin konsekuensianan direkto i indirekto pa salú di e poblashon.

Inundashonnan kousá pa orkannan, tormentanan (posibelmente kombiná ku un nivel 

haltu di awa) i presipitashon intenso por kondusí na un kalidat mas abou di awa di 

superfisie, ku riesgo di malesanan infeksioso, pero tambe na dañonan na bibienda

nan i formashon di fúngus, ku riesgo di malesanan di e sistema respiratorio.131,136,139 

4.2.4	 Konsekuensianan mental

E oumento di nivel di awa di laman na Boneiru i e kambionan den e entorno di bida, 

manera e echo ku mondinan di mangel i refnan di koral ta muriendo, huntu ku 

riesgonan di salú agudo ta kondusí na problemanan di salú mental. Esaki ta kousá pa 

preokupashonnan òf miedu tokante di e entorno di bida, por ehèmpel di hóbennan 

òf muchanan.140 Banda di esaki, preokupashonnan tokante di e bahada di entrada 

debí na redukshon di turismo por influensiá salú mental.7 Wer ekstremo tin riesgonan 

pa salú mental tambe. E por kondusí na strès, troumanan òf PTSS, prinsipalmente 

serka mucha. Ademas, pèrdida di kas òf trabou por eksaserbá problemanan di salú 

mental.124 Den futuro, inundashonnan debí na oumento di e nivel di awa di laman por 

kondusí na migrashon di parti di e poblashon, loke por trese efektonan riba salú 

mental.131

4.3	 Sistema di kuido

E efektonan di salú di kambio klimátiko ta oumentá e preshon riba e sistema di kuido 

ku tin biaha ta sobrekargá ya kaba, inkluyendo e servisio di urgensia, prinsipalmente 

durante olanan di kalor, e temporada di turismo i den kaso di un brote di malesa 

infeksioso.128,130 Sentronan di kuido por bira inalkansabel òf keda sin akseso na 

energia durante wer ekstremo manera áwaseru intenso òf orkan. Saba i Sint 

Eustatius tin sentronan di kuido chikitu. Biahenan den avion pa bai hospital òf 

importá remedi ta bira imposibel den kaso di wer ekstremo (ekspertonan). 

4.4	 Konsekuensianan sosial i ekonómiko 

Kambio klimátiko tin konsekuensianan sosial konsiderabel tambe, ku por influensiá 

salú indirektamente. Por ehèmpel, kambio klimátiko tin impakto riba e suministro di 

awa (pa bebe)124 i e seguridat alimentisio prinsipalmente di produktonan fresku (ku 

ya kaba ta karu).122,131,133 Kuminda importá i esun produsí pa medio di agrikultura 

propio ta bira mas karu i ménos disponibel, por ehèmpel debí na kosechanan frakasá 

i ménos krio di bestia i piskamentu, òf pasobra wer ekstremo ta stroba logístika i 

suministro.7,122 

Ademas, infrastruktura – manera suministro di koriente i kareteranan – ta sufri daño 

dor di kalor, molèster di awa i tormentanan.122 Ta antisipá un bahada di turismo debí 

na kalor i deterioro di koral.141 Despues di wer ekstremo manera orkannan, 

tormentanan òf inundashonnan, e dañonan ekonómiko por ta ekstenso.124 Pa 

rekonstrukshon despues di orkan Irma, den koperashon ku Wereldbank i banda di e 

ayudo di emergensia direkto, Hulanda a reservá 550 mion pa Sint Maarten i 67 mion 

pa Saba i Sint Eustatius.142 Un suseso di wer ekstremo por pone e stabilidat sosial i 

polítiko bou di preshon tambe.143 

E gastunan ekonómiko di e konsekuensianan pa salú di kambio klimátiko por subi 

konsiderablemente tambe, por ehèmpel debí na redukshon di e produktividat laboral 

pa motibu di temperaturanan ku ta oumentá.124 

4.5	 Gruponan di riesgo haltu

Na Hulanda Karibense tambe tin sierto gruponan ku ta kore mas riesgo riba 

dañonan di salú, debí na sensibilidat mas haltu, eksposishon mas haltu i/òf kapasidat 

limitá di adaptashon, evashon òf rekuperashon. E siguiente ehèmpelnan ta 

adishonal na òf otro for di esnan di Hulanda Oropeo. 

4.5.1	 Grado haltu di sensibilidat

Na Hulanda Karibense tin mas persona ku un grado mas haltu di sensibilidat pa 

riesgonan di salú. Un parti relativamente grandi di e poblashon tin un malesa 

króniko,131 i e porsentahe di personanan ku sobrepeso riba tur 3 isla ta mas ku 70% 

(kompará ku 44,8% na Hulanda Oropeo).144 Banda di esaki, kambio klimátiko ta trese 

opstákulo pa biba salú dor ku e temperaturanan haltu ta limitá ehersisio físiko,124 

kuminda saludabel ta bira mas karu debí na wer ekstremo òf kosechanan frakasá,131 

 i e strès mental ta oumentá.122,140 Mucha i hóben ta kore mas riesgo riba malesanan 

króniko tambe, i esaki ta pone ku den futuro nan ta mas vulnerabel pa e efektonan di 

salú kresiente di kambio klimátiko. 

E echo ku e poblashon riba e islanan ta kresiendo i embehesiendo, ta nifiká ku tin 

kada bes mas hende grandi ku ta mas sensibel pa riesgonan di salú.145 Personanan 

ku problemanan di salú mental eksistente ta mas sensibel pa riesgonan di salú 

tambe, inkluyendo personanan ku den pasado a eksperensiá un kalamidat òf wer 

ekstremo. Vários eksperto ta indiká ku eksperensianan previo ku áwaseru intenso i 

inundashonnan lo kousa reakshonnan di strès severo den sierto gruponan di 

residente asina ta pronostiká áwaseru i ta persibí e riesgonan aki komo haltu.128

Pashèntnan ku mester di kuido spesialisá no por haña esaki na Saba i Sint Eustatius, 

i nan mester biaha bai un di e otro islanan. Esaki ta konta entre otro pa hende muhé 

na estado i pa pashèntnan di diálisis na Saba i Sint Eustatius. E pashèntnan aki 

mester biaha bai un di e otro islanan pa haña kuido 3 biaha pa siman (ekspertonan). 

Debí na wer ekstremo tin momentunan ku e biahenan aki no ta posibel. 

4.5.2	 Grado haltu di eksposishon

Na Hulanda Karibense tin vários grupo di hende ku ta eksponé mas na faktornan 

relashoná ku klima. Esakinan ta personanan den kasnan ku no por fria bon, ku no ta 

resistente na bientu fuerte òf presipitashon, i den kasnan ku sistema di riol i 

fasilidatnan sanitario di mal kalidat i/òf a-higiéniko, loke ta pone ku e residentenan ta 

kore mas riesgo di malesanan infeksioso.122 Gruponan ku ta biba den áreanan na 

kosta ku ta keda mas abou i ku tin mas probabilidat di inundashon ta vulnerabel 

tambe. Den promedio, hende muhé ta den kas mas frekuentemente pa trabou 

remunerá òf no remunerá.146 P’esei, den barionan ku sistema di riol di mal kalidat tin 

mas riesgo riba malesanan infeksioso i den barionan kayente tin mas riesgo riba 

strès de kalor.122 Muchanan i hóbennan ta eksponé na kalor den e entorno eskolar, i 

frekuentemente na kas tambe, loke ta kousa problemanan di konsentrashon. 

Ademas, lugánan pa hunga i hasi deporte generalmente ta muchu kayente, sin 

sufisiente posibilidatnan pa fria (ekspertonan). 

Meskos ku na Hulanda Oropeo, debí na nan trabou, sierto gruponan ta kore mas 

riesgonan di salú pa motibu di kambio klimátiko, manera esnan ku ta traha den airu 

liber. Na Boneiru, frekuentemente ta migrantenan ku ta ehekutá profeshonnan pisá 

den airu liber ku hopi eksposishon na kalor.147 Trahadónan di kuido ta mas eksponé 

na malesanan infeksioso i/òf wer ekstremo ora nan yuda otronan. Ademas, e 

preshon riba e salú mental di trahadónan den kuido ta oumentá, loke ta preshoná e 

sistema di kuido ainda mas.122,131 Personanan ku trabou dependiente di laman ta kore 

mas riesgo di infekshonnan ku bakterianan Vibrio i riesgonan debí na tormentanan.124 

4.5.3	 Kapasidat limitá di adaptashon, evashon òf rekuperashon

Gran parti di e residentenan di Hulanda Karibense ta biba den pobresa.148 Nan tin 

kapasidat limitá pa protehá nan mes kontra e konsekuensianan di salú di kambio 

klimátiko debí na e preisnan di koriente, ku ta karu i ta sigui oumentá (mester pa 

ventilashon òf èrko), awa pa bebe i kuminda saludabel (ekspertonan). Nan no por 

opta pa un kas resistente na klima tampoko.122 Pa personanan ku ta biba di turismo, e 

seguridat di supsistensia por keda perhudiká pa kambio klimátiko, ku konsekuen

sianan di salú físiko i mental.122,133 

Riba e islanan tin un porsentahe haltu di personanan ku tiki alfabetisashon òf otro 

manera di alfabetisashon (17% na Boneiru na 2015) ku tin ménos akseso na informa

shon pa protehá nan mes kontra riesgonan di salú.149 

Durante wer ekstremo òf un kalamidat – manera un orkan òf áwaseru pisá ku 

desplasamentu di tera – sierto gruponan di hende tin ménos kapasidat pa adaptá na 

òf evadí e riesgo, òf rekuperá di esaki. Esakinan ta por ehèmpel personanan ku 

diskapasidat, personanan ku entrada abou òf trabou dependiente di laman, 

personanan ku tiki alfabetisashon òf otro manera di alfabetisashon, personanan sin 

seguro òf pèrmit di estadia i gruponan marginalisá di otro manera.122 Rònt mundu, 

despues di un kalamidat, hende muhé i mucha muhé ta enfrentá violensia (seksual) 

ku mas frekuensia, por ehèmpel den lugánan di akohida.150

Personanan ku kapasidat limitá di adaptashon, evashon òf rekuperashon ta eksponé 

mas frekuentemente na e riesgonan di salú di kambio klimátiko. Na Hulanda 

Karibense, e eksposishonnan ta mas severo i tin un grupo relativamente grandi di 

personanan ku no por evitá e eksposishonnan aki. P’esei, un parti relativamente 

grandi di e poblashon di parti Karibense di Hulanda ta enfrentá desigualdatnan di 

salú inhustu. E fundeshi pa esaki ta e faktornan den e entorno sosial, ekonómiko i 

físiko, manera e kalidat di e infrastruktura i edifisionan eksistente, i e nivel di e mínimo 

sosial.

05	
Rekomendashonnan 
di maneho

Resumiendo

E maneho aktual no ta protehá e poblashon hulandes sufisientemente kontra e 

riesgonan di salú kresiente di kambio klimátiko. Gobièrnu di Reino mester tuma 

kòntròl den e mitigashon di e riesgonan aki, i e mester asigná responsabilidatnan 

i finansiamentu riba término largu. Atendiendo ku e efektonan negativo di 

kambio klimátiko riba salú den konhunshon ku otro tareanan, gobièrnu por traha 

riba vários ophetivo di maneho na mes momentu. Na momentu di desaroyo di 

maneho, e Komishon ta konsehá pa duna prioridat na gruponan di persona ku tin 

difikultat pa adaptá na òf evadí riesgonan di salú, i na Hulanda Karibense.

5.1	 Maneho aktual

5.1.1	 Hulanda Oropeo

Den Hulanda Oropeo e maneho ku ta hiba pa mitigá e riesgonan di salú di kambio 

klimátiko ta limitá, konsultá marko. E maneho aktual ta dirigí prinsipalmente riba 

desaroyo di konosementu, transmishon di konosementu i provishon di informa

shon.15,17,151,152 Ku eksepshon di Nationaal Hitteplan, generalmente e maneho aktual pa 

mitigá riesgonan di salú di kambio klimátiko no ta salbaguardiá strukturalmente, i a 

definí tiki ophetivo konkreto. P’esei, finansiamentu struktural di medidanan tampoko 

ta alkansá e nivel rekerí. E preparashon riba riesgonan di salú nobo ta limitá.  

Por ehèmpel, tin muchu tiki atenshon pa detekshon trempan di patógenonan nobo, i 

pa monitoreo di patógenonan bou di vektornan i den awa di superfisie. 

Ademas, e maneho di adaptashon klimátiko aktual no ta sufisientemente dir igí riba e 

fortalesementu di e infrastruktura sosial, ku ta un di e faktornan ku ta determiná e 

kapasidat di hende pa adaptá na, evadí òf rekuperá di riesgonan di kambio klimátiko, 

prinsipalmente den kaso di ekstremonan di wer i kalamidatnan.103,152 E entorno di bida 

i di trabou ta lugánan kaminda hende ta pasa hopi tempu, i kaminda gran parti di e 

eksposishon na medio ambiente ta tuma lugá. Sin embargo, den e maneho di 

bibienda i trabou nashonal aktual ta dediká atenshon limitá na e riesgonan di salú di 

kambio klimátiko. Standartnan di kalidat pa kalor i salú ta elaborá (den un normativa) 

pa konstrukshon nobo, pero no pa konstrukshon eksistente, konsultá marko.153 Den e 

dokumento di vishon pa maneho di sirkunstansianan laboral di Ministerio di 

Asuntunan Sosial i Empleo (SZW), no ta menshoná e riesgonan di kambio 

klimátiko.154 Sociaal-Economische Raad (SER) a konsehá pa den e maneho aki, 

antisipá e riesgonan nobo i kambiante debí na kambio klimátiko na trabou mihó.155

2Gezondheidsraad i Wetenschappelijke Klimaatraad

Kapítulo 05 • Rekomendashonnan di maneho Kambio klimátiko i salú: direkshonnan pa maneho | Página 36 di 70



Marko: Maneho aktual

Maneho di adaptashon klimátiko 

Tradishonalmente, e maneho di adaptashon klimátiko hulandes ta fuertemente dirigí 

riba medidanan den e área di seguridat akuátiko, entre otro prevenshon di inunda

shonnan.75,156 Awor ku e konsekuensianan di kambio klimátiko ta bira kada bes mas 

notabel, ta dediká mas atenshon na e riesgonan sosial mas amplio. Den e Programa di 

Ehekushon Nashonal di Adaptashon Klimátiko (Nationaal Uitvoeringsprogramma 

Klimaatadaptatie – NUP KA, 2023), e rekalibrashon di Deltaprogramma (2026) i e 

Strategia di Adaptashon Klimátiko Nashonal (Nationale Klimaatadaptatiestrategie – 

NAS) (publikashon na 2026) tin un aserkamentu di adaptashon klimátiko mas amplio i 

awor mas ku den pasado ta trata di riesgonan di salú komo konsekuensia di oumento 

di temperatura, kalor i otro ekstremonan di wer.151,157,158 

Den e NUP KA ta referí na e Plan di Akshon Nashonal pa Fortalesementu di e Maneho 

di Zoonosis (Nationaal Actieplan Versterken Zoönosenbeleid) pa maneho dirigí riba e 

mitigashon di riesgonan di malesanan transmití pa vektor i zoonosis (infekshonnan ku 

por wòrdu transmití di bestia pa hende).159,160 E plan di akshon a ser lantá entre otro 

debí na kambio klimátiko, i ta fuertemente enfoká riba e prevenshon di infekshonnan 

zoonótio for di kriadero di bestia. Debí na kambio klimátiko, tin mas atenshon pa 

monitoreo i investigashon di infekshonnan transmití pa vektor, pero e monitoreo di 

esaki ta tuma lugá solamente bou di hende i bestia, i no strukturalmente bou di 

vektornan i medio ambiente (manera awa), ku patógenonan por originá presisamente. 

Pa mitigá riesgonan di salú di malesanan infeksioso, mester monitoreá patógenonan 

tantu den hende i bestia komo den medio ambiente. P’esei, sientífikonan ta boga pa un 

aserkamentu One Health, basá riba e vínkulo entre salú di hende, bestia i medio 

ambiente.161 

Den e Hitteaanpak 2025, e ministerionan di VWS, VRO i IenW ta deskribí e ambishon 

pa tene e entorno di bida den siudatnan i pueblonan salú i habitabel den kaso di kalor, i 

pa redusí e kantidat di persona ku ta fayesé prematuramente dor di kalor ku mitar pa 

2050.162 E Ministerionan ta apoyá e trabou integral riba kalor ku e Platform Samen 

Klimaatbestendig, un ret di gobièrnunan lokal ku ta parti konosementu pa redusí kalor 

den edifisionan i barionan.163

Maneho di bibienda

E maneho aktual di bibienda ta dirigí riba e realisashon di mas bibienda, entre otro pa 

medio di konstrukshon nobo i hasiendo mihó uso di edifisionan eksistente. Komo parti 

di e regulashon pa konstrukshon, for di 2020 tin e rekisito TOjuli-eis (Ekseso di 

temperatura na yüli), dirigí riba e mitigashon di e riesgo di sobrekalentamentu den 

kasnan di konstrukshon nobo. Pa kasnan eksistente no tin normativa komparabel. 

Banda di esaki, e maneho ta enfoká riba mehorashon di sostenibilidat i kalidat di 

kasnan eksistente, por ehèmpel pa medio di Nationaal Isolatieprogramma. Den e 

akuerdo Woontop-afspraken ta establesé ku konstrukshon nobo ta kumpli ku e 

standartnan di kalidat entre otro pa adaptashon klimátiko i salú.153 Den maneho di 

bibienda pa kasnan eksistente ainda tin tiki atenshon pa efektonan di salú debí na 

kambio klimátiko. Maneho pa otro riesgonan klimátiko pa bibiendanan, entre otro 

dañonan na fundeshi debí na sekura, molèster di awa i hundimentu di tera, ta 

fragmentá i dirigí prinsipalmente riba medidanan tékniko, manera e reparashon di 

dañonan òf regulashon di nivelnan di awa.152,164

Maneho di salú

Resientemente a formulá puntonan di salida nobo pa e maneho di salú futuro den e 

Nota Nashonal Maneho di Salú. Den e Nota aki, e meta ta un kambio di kuido pa 

prevenshon, tin e agènda ‘Salú den tur dominionan di maneho’, tin mas atenshon pa e 

ròl di e entorno di bida, i ta buska maneranan pa strukturalmente salbaguardiá maneho 

di salú.165,166 Pa hopi aña, redukshon di desigualdatnan di salú ta un meta pa kua a 

formulá diferente ambishon di maneho.167-169 

Den e maneho di salú ta definí e riesgonan di kambio klimátiko. Aki ta trata 

prinsipalmente di kalor i protekshon kontra radiashon UV. Te awóraki a formulá tiki 

maneho konkreto.15,165,167 For di 2007 tin e Nationaal Hitteplan pa e efektonan di salú di 

kalor. Esaki ta un sistema pa atvertí organisashonnan, profeshonalnan (di kuido) i 

kuidadónan informal di kalor pronostiká. Seguidamente, nan por tene kuenta ku esaki 

den e apoyo di i trato ku gruponan di riesgo haltu durante temporadanan kayente. For 

di 2010, e mortalidat den temporadanan di temperatura haltu a baha na Hulanda, 

probablemente en parti komo konsekuensia di Nationaal Hitteplan. E redukshon di e 

mortalidat a tuma lugá prinsipalmente pa hende grandi, hende muhé i residentenan di 

barionan ku státus sosioekonómiko abou.62,63 Sinembargo, debí na e oumento di 

temperaturanan i embehesimentu di e poblashon, ta antisipá ku e kantidat di morto 

debí na kalor lo kuminsá subi (Kapítulo 2). Pa prevení eksposishon eksesivo na 

radiashon UV, riba enkargo di Ministerio di VWS, Nationaal Huidfonds ta hibando un 

kampaña di prevenshon dirigí riba e kambio di komportashon.170 E maneho di salú pa 

loke ta trata malesanan infeksioso ta dirigí prinsipalmente riba e kombatimentu di 

brotenan di malesanan infeksioso konosí.15 RIVM ta kordiná vigilansia i señalisashon pa 

detektá i evitá riesgonan di infekshon den un fase trempan. 

5.1.2	 Hulanda Karibense

E islanan tin státus di Entidatnan Públiko, i kada un tin gobernashon propio ku na 

mes momentu tin e ròl di provinsia i munisipio.171,172 Bou di kordinashon di Ministerio di 

Asuntunan Interior i Relashonnan den Reino (BZK), kada Ministerio – meskos ku na 

Hulanda Oropeo – ta responsabel pa e implementashon di su maneho nashonal na 

Boneiru, Saba i Sint Eustatius, segun e prinsipio di comply or explain: tur intensi

fikashon di maneho pa Hulanda Oropeo ta apliká na Hulanda Karibense, ku eksep

shon ku tin bon motibunan pa apliká e maneho den forma adaptá, òf pa no apliká e 

maneho.173,174

Na Hulanda Karibense, e maneho tokante di salú i adaptashon klimátiko ainda ta den 

desaroyo. Aki ta trata di e Health Deal serka Ministerio di VWS i e plannan klimátiko 

pa adaptashon klimátiko sostené pa Ministerio di IenW ku ta trahando riba kada un di 

e islanan. Ademas ta dediká un kapítulo separá den NAS 2026 na Hulanda Kari

bense.175 Banda di esaki, ta desaroyando intensifikashonnan di maneho relevante 

den e área di entre otro konstrukshon di bibienda i planifikashon espasial.176,177  

E impakto di kambio klimátiko riba salú no ta inkluí den tur intensifikashonnan di 

maneho. 

Pues e maneho aktual pa mitigashon di riesgonan di salú di kambio klimátiko ta 

limitá. Un veredikto resien di korte di hustisia ta establesé ku Estado Hulandes no ta 

protehá e residentenan di Boneiru sufisientemente kontra kambio klimátiko.178 Riba 

otro terenonan relevante pa e protekshon kontra riesgonan di salú di kambio 

klimátiko a konstatá tambe ku tin diferensianan yamativo entre e kompromiso di 

enfoke for di Reino na Hulanda Karibense kompará ku Hulanda Oropeo.  

Aki ta trata entre otro di dominio físiko, salú públiko i salbaguardia di derechonan 

humano.14,172,179-184 148 

5.1.3	 Konklushon maneho aktual

E Komishon ta konstatá ku ainda tin tiki maneho konkreto pa protehá e poblashon di 

Hulanda Oropeo i Hulanda Karibense kontra di e riesgonan di salú di kambio 

klimátiko. Den plannan di maneho resien sí tin indikashonnan pa mitigá riesgonan 

relashoná ku klima, manera e atenshon pa prevenshon i e entorno di bida den e Nota 

Nashonal Maneho di Salú i pa riesgonan di salú den e NAS 2026 benidero. 

Sinembargo, ainda mester duna mas forma na e plannan aki, i mester tradusí nan na 

medidanan konkreto pa por atendé ku e riesgonan di salú pa kambio klimátiko. Riba 

otro terenonan apénas tin atenshon pa e mitigashon di riesgonan di salú di kambio 

klimátiko. Den e siguiente paragrafnan, e Komishon ta deskribí kiko ta nesesario pa 

protekshon di e poblashon kontra riesgonan di salú di kambio klimátiko, i e ta duna 

vários rekomendashon pa esaki. 

5.2	 Rekomendashonnan general

Kambio klimátiko ta trese un realidat nobo ku konsekuensianan desfavorabel pa 

salú. Esaki ta konserní un oumento do eksposishon na faktornan di entorno konosí, 

mas ekstremonan di wer i kalamidatnan, i riesgonan di salú nobo. E Komishon ta 

konstatá ku e maneho aktual no ta sufisiente i ku aktualmente, e poblashon di 

Hulanda Oropeo i Hulanda Karibense no ta sufisientemente protehá. Maneho 

mundial i nashonal, aktual i intenshoná, pa redusí e emishon di gasnan dañino pa 

medio ambiente (mitigashon klimátiko) ta keda importante pa limitá kambio klimátiko 

i e riesgonan di salú korespondiente, pero te awóraki e no ta sufisiente pa impedí 

kambio klimátiko mas aleu.3,12 P’esei, si no tuma medidanan di adaptashon adekuá, e 

riesgonan di salú di kambio klimátiko lo sigui oumentá den futuro. 

Limitashon i prevenshon di riesgonan di salú di kambio klimátiko ta un tarea 

gubernamental, i meskos ku otro maneho di salú preventivo pa e poblashon, ta un 

tarea konstitushonal (deber di kuido). Prevenshon di malesanan króniko i 

stimulashon di komportashon salú ta importante pa mitigá e riesgonan di salú di 

eksposishonnan relashoná ku klima, pasobra personanan ku estilo di bida 

insaludabel i malesanan króniko ta kore riesgonan haltu den kaso di eksposishon, 

por ehèmpel na kalor.12 Sinembargo, maneho di salú preventivo den e marko di 

kambio klimátiko ta bai mas aleu ku esei. E ta trata tambe di logra e mayor grado di 

limitashon di eksposishon na faktornan di entorno relashoná ku klima, manera kalor, 

radiashon UV, smog di verano, pólen, prevenshon di plamamentu di i eksposishon na 

patógenonan (nobo), i un preparashon adekuá riba kondishonnan di wer ekstremo i 

kalamidatnan. 

5.2.1	 Maneho struktural i koherente 

Rekomendashon 1 

Implementá maneho struktural i koherente pa protehá e poblashon awor i 

den futuro kontra riesgonan di salú di kambio klimátiko. 

Maneho struktural ta inkluí responsabilidatnan i finansiamentu pa término largu. 

Pa logra esaki, Gobièrnu di Reino mester tuma kòntròl i apoyá gobièrnunan 

lokal, organisashonnan sosial i empresanan.

Maneho koherente ta mara diferente metanan di maneho na otro, i a wòrdu 

desaroyá huntu for di vários tereno di maneho i kapanan gubernamental.  

Na momentu di desaroyá maneho koherente, preferiblemente ta hasi uso mas 

tantu posibel di strukturanan interdepartamental eksistente i otro formanan di 

koperashon eksistente. 

Maneho struktural ta maneho pa término largu, di kua tantu e finansiamentu komo e 

organisashon ta garantisá. Den e marko ei a establesé kua Ministerio ta tuma 

kòntròl, i e sobrá ròlnan i responsabilidatnan entre Ministerionan i ku otro nivelnan 

gubernamental ta klaramente definí. 

Maneho koherente ta mara diferente metanan di maneho na otro, i ta wòrdu 

desaroyá huntu òf kordiná for di vários tereno di maneho i kapanan gubernamental. 

Pa medio di maneho koherente, por atendé ku diferente tareanan sosial na mes 

momentu. Pa loke ta trata adaptashon klimátiko, tin posibilidatnan adekuá pa 

medidanan ku ta enserá co-benefits: medidanan ku tin vários efekto positivo. Por 

pensa riba mas ‘bèrdè i blou’ den siudatnan, loke ta kontribuí na redukshon di kalor, 

oumento di biodiversidat, kreashon di lugánan pa warda awa, i kombatimentu di 

molèster di awa.17 

Prevenshon di problemanan di salú di kambio klimátiko den hopi kaso ta rekerí 

empeño riba terenonan di maneho ku no ta salú públiko.185,186 Por ehèmpel, e 

redukshon di eksposishon na kalor i radiashon UV ta rekerí bibiendanan resistente 

na kalor, espasio bèrdè i lugá ku sombra den e entorno di bida. Pa loke ta trata 

maneho koherente en todo kaso ta trata di maneho di salú den kua ta dediká 

atenshon na e riesgonan di kambio klimátiko, pero tambe di maneho di adaptashon 

klimátiko den kua ta atendé ku riesgonan di salú (health in all policies). Na momentu 

di desaroyá maneho koherente, preferiblemente ta hasi uso mas tantu posibel di 

strukturanan interdepartamental eksistente i otro formanan di koperashon 

eksistente.162,186 Pa sierto tareanan ta lógiko i efisiente pa traha huntu, manera den e 

tarea di konstrukshon di kas i e tarea di barionan resistente na kalor i klima. Ademas, 

maneho koherente ta nesesario pa evitá efektonan sekundario no deseá, manera 

riesgonan di infekshon den instalashonnan kaminda ta warda awa, òf un karga di 

pólen mas haltu debí na eskohonan pa planta mas mata. 

5.2.2	 Limitashon di desigualdatnan di salú inhustu 

Rekomendashon 2.

Duna prioridat na desaroyo di maneho pa gruponan ku tin difikultat pa adaptá 

na òf evadí riesgonan di salú, òf ku tin difikultat pa rekuperá di dañonan di 

salú.  

E meta di e maneho aki ta pa hasi posibel i mas fásil pa hende adaptá na e 

oumento di riesgonan, evadí esakinan òf pa rekuperá di daño di salú, por 

ehèmpel pa medio di mehorashon di e entorno di bida físiko i e sirkunstansianan 

sosial. Komo hèrmènt pa esaki, e Komishon a desaroyá un plan stap-pa-stap pa 

desaroyo di maneho rònt di riesgonan di salú relashoná ku klima, dirigí riba e 

redukshon di desigualdatnan di salú inhustu.

Kambio klimátiko prinsipalmente ta afektá personanan ku tin difikultat pa adaptá na, 

evadí òf rekuperá di riesgonan di salú. Sin maneho dirigí pa e gruponan aki, kambio 

klimátiko lo kondusí na un oumento no deseá di desigualdatnan di salú. 

Konsiderando ku ademas ta trata di riesgonan evitabel, esaki ta inhustu, loke ta nifiká 

ku pa sierto gruponan mester hasi mas esfuerso, òf ku e gruponan aki ta rekerí otro 

enfoke. Apesar di esfuersonan di maneho, e último añanan e desigualdatnan di salú 

eksistente no a baha.16 Esaki posibelmente ta kousá pa e echo ku e último añanan e 

focus di maneho tabata prinsipalmente riba stimulashon di kambionan di komportashon, ku 

énfasis riba e responsabilidat propio di hende.187 Sinembargo, personanan ku ménos 

kapasidat pa adaptá na, evadí òf rekuperá di riesgonan di salú ta probechá ménos di e 

maneho aki ku otronan.187-189 P’esei, maneho ku no ta tene sufisiente kuenta ku e gruponan 

aki lo oumentá e desigualdatnan di salú aki, sin intenshon di hasi esei.190 E Komishon a 

desaroyá un plan stap-pa-stap ku por utilisá pa identifiká desigualdatnan di probabilidatnan 

di riesgonan di salú komo konsekuensia di kambio klimátiko i pa identifiká e opshonnan di 

maneho pa esaki, konsultá 3.4. El a hasi uso di esaki den e konseho aktual. Den Tabèl 3 a 

elaborá un plan stap-pa-stap yená pa eksposishon na kalor. 

Pa oumentá e igualdat di oportunidat pa salú, maneho dirigí riba mehorashon di e 

kondishonnan nesesario pa por biba di manera salú potensialmente ta kondusí na e 

mayor grado di ganashi di salú.98,191191Aki ta trata di e sirkunstansianan bou di kua 

hende ta biba, traha i lanta. P’esei, redukshon di desigualdatnan di salú ta rekerí 

empeño di maneho riba vários tereno. Adaptashonnan den e entorno di bida físiko i 

mehorashon di e kondishonnan sosial por limitá eksposishon na riesgonan klimátiko 

i por fortalesé e kapasidat pa adaptashon, evashon i rekuperashon.192 

Tabèl 3 Plan stap-pa-stap yená pa identifiká desigualdatnan di salú inhustu komo 

konsekuensia di kambio klimátiko i pa evaluá konseho di maneho. Kalor na Hulanda Oropeo

Identifiká desigualdatnan di salú inhustu komo konsekuensia di kambio klimátiko

Kalor na Hulanda Oropeo
1 Kiko ta e riesgo pa henter e poblashon, awor i den futuro? 

•	 250 morto adishonal pa aña debí na oumento di eksposishon na kalor. Bahada di fayesementu debí 
na friu. 

•	 E probabilidat di olanan di kalor a subi di un biaha pa 5 aña (di dos mitar di e último siglo) te un biaha 
pa 1-2 aña (for di e aña 2000). 

•	 Strès di kalor, efektonan riba trastornonan di soño, efektonan mental (positivo i negativo) i efekto 
riba nasementu prematuro i peso di nasementu.  

•	 Persepshon abou di riesgonan di oumento di temperatura promedio; persepshon di riesgo mas 
haltu di olanan di kalor. 

2 Tin gruponan ku posibelmente ta kore mas riesgo, awor i den futuro? 
Debí na:
•	 Grado haltu di sensibilidat 

Hende grandi (75+), beibi/mucha, hende muhé na estado, pashèntnan di malesa króniko (físiko/
mental), personanan ku sobrepeso, personanan ku ta bebe remedi, òf konsumí alkohòl i droga

•	 Grado haltu di eksposishon 
Residentenan di barionan ku hopi edifisio, residentenan di parti sùit i sùitost di pais, personanan ku 
ta traha den airu liber i na lugánan ku no por fria bon, residentenan di bibiendanan di edifisionan di 
kalidat abou, personanan ku ta praktiká deporte den airu liber, rekreantenan. 

•	 Kapasidat limitá di adaptashon, evashon òf rekuperashon 
Personanan den un posishon sosioekonómikamente desfavorabel tin mas probabilidat di 
sirkunstansianan insaludabel den bida diario. Aki ta trata por ehèmpel di e siguiente gruponan: 
personanan ku inseguridat tokante di entrada i/òf tiki rekurso i posibilidatnan pa adaptá nan kas; 
trahadónan ku relashon di dependensia ku nan dunadó di trabou; mucha i hende grandi ku ta 
dependé di otronan; personanan solitario i hende ku un ret sosial limitá; i personanan ku ménos 
akseso na kuido.

3 Tin gruponan di riesgo haltu ku tantu eksposishon haltu evitabel komo kapasidat limitá di adaptashon, 
evashon òf rekuperashon? Den e gruponan ei, tin gruponan ku ta mas sensibel pa e riesgo tambe?
•	 Hürdónan i residentenan di kasnan kumprá barata (ku ménos rekurso pa mehorá e kas nan mes) 

den barionan ku hopi edifisio i den bibiendanan di kalidat abou. Prinsipalmente residentenan 
dependiente hóben i di edat avansá i personanan solitario i/òf marginalisá. 

•	 Personanan sin trabou i/òf bibienda. 

•	 Mucha i hende grandi den bibiendanan i edifisionan di kalidat abou (skolnan, krèsh, residensianan di 
kuido).

•	 Trahadónan ku ta traha den airu liber i na lugánan ku no por fria bon. 
•	 Pashèntnan di malesa króniko den bibiendanan i edifisionan di kalidat abou (institushonnan di 

kuido).
•	 Muchanan ku ta biba, ta bai skol i ta hunga pafó den barionan kayente.

4 Kua opshonnan di maneho tin pa redusí desigualdatnan di salú inhustu pa e riesgo di salú aki? Selektá 
un opshon di maneho pa parti 2 di e plan stap-pa-stap.
•	 Manehá kalor den bibiendanan di kalidat abou
•	 Manehá kalor den instansianan di kuido, skolnan, i krèshnan di kalidat abou
•	 Protehá trahadónan kontra di kalor na e lugá di trabou
•	 Atendé ku kalor den barionan.

Sopesá konseho di maneho

Manehá kalor den bibiendanan di kalidat abou
5 Kiko ta e maneho eksistente pa limitá e riesgo pa henter e poblashon i/òf spesífikamente pa redusí 

desigualdatnan di salú inhustu? 
•	 For di 2020, tin un normativa (TOjuli-eis) pa mitigá e riesgo riba sobrekalentamentu den kasnan di 

konstrukshon nobo. 
•	 E normanan aki no ta eksistí pa konstrukshon eksistente. Prinsipalmente residentenan di kasnan di 

hür di kalidat abou ta kore mas riesgo di un bibienda muchu kayente. Pasobra ta e doñonan di kas 
mester tuma medidanan, ta difísil pa nan evadí kalor den nan kas. 

6 Ki informashon ta eksistí tokante di e efektividat di e maneho pa loke ta trata redukshon di e riesgonan di 
salú? Ki maneho adishonal mester pa henter e poblashon i/òf spesífikamente pa redusí desigualdatnan 
di salú inhustu?
•	 Tapasolo, laga airu pasa di manera seif, i friamentu aktivo ta medidanan efikas.
•	 Mester di un standart pa bibiendanan eksistente komparabel ku esun pa bibiendanan di 

konstrukshon nobo.
•	 Pa loke ta trata mehorashon di bibienda, mester duna prioridat na bibiendanan di kalidat abou ku e 

residentenan mes no por mehorá.

7 Tin posibel afektonan adishonal positivo di e maneho aki ku ta yega mas aleu ku redukshon di riesgonan 
di salú, i kon por fortalesé esakinan? 
•	 Bibiendanan bon isolá i ventilá no solamente ta protehá kontra kalor, sino tambe kontra fúngus i 

humedat, i ta hasi e bibienda mas kómodo.
•	 Si tin isolashon i tapasolo, e bibienda ademas ta mas efisiente den konsumo di energia, loke ta 

favorabel pa mitigashon di klima i kontra pobresa di energia.

8 Tin efektonan adishonal negativo no intenshoná di e maneho aki, i di ki manera por evitá esakinan? 
Si ta nesesario pero no por adaptá, konsiderá bai bèk na paso 6.
•	 E mehorashonnan di e bibiendanan lo por kondusí na gastunan di bibienda mas haltu. 

Konsiderando e echo ku ta trata di gruponan den un posishon sosioekonómikamente desfavorabel, 
lo mester evitá esei mas tantu posibel.

•	 Mehorashon di durabilidat di bibiendanan por kondusí na problemanan nobo, manera legionella 
den awa di kranchi debí na insufisiente keintamentu pa pòmpnan di kalor. Mester tene kuenta ku 
esaki den implementashon.

9 Te na ki grado e maneho rekomendabel ta supsidiario i proporshonal? 
Si mester, bai bèk na e paso 6.
•	 Tin gastunan finansiero haltu mará na e mehorashon di durabilidat di bibiendanan di kalidat abou 

eksistente. 
•	 E benefisionan ta ganashi di salú pa prevenshon, 
•	 i redukshon desigualdatnan di salú inhustu. 
•	 Esaki ta un konsiderashon polítiko. 

10 Kiko ta e maneho rekomendabel? 
•	 Pèrkurá pa bibiendanan ta resistente kontra kalor, i kuminsá ku kasnan di hür.

a	 Supsidiario: Esaki ta e maneho ménos invasivo pa logra e ophetivo? 
b	 Proporshonal: E ophetivo di maneho ta rasonablemente relashoná ku e benefisionan di salú i otro efektonan 

positivo ku ta antisipá? Tin posibilidatnan pa konektá ku otro maneho?

5.2.3	 Maneho na Hulanda Karibense

Rekomendashon 3

Duna prioridat na desaroyo di maneho pa habitantenan di Hulanda 

Karibense.  

Tur rekomendashonnan di maneho ta apliká ku mas urgensia na Hulanda 

Karibense. Ta implementá e maneho di Reino for di kada ministerio relevante i 

responsabel. Ta nesesario pa e ministerionan konserní deliberá ku e Entidatnan 

Públiko i partinan lokal pa elaborá i implementá maneho ku ta apto pa e 

konteksto lokal.

E Komishon ta konstatá ku e efektonan di salú di kambio klimátiko na Hulanda 

Karibense ta mas severo i mas diverso ku na Hulanda Oropeo. Ademas, defisien

sianan den fasilidatnan básiko ta pone ku residentenan di Hulanda Karibense ta kore 

mas riesgonan di salú debí na kambio klimátiko. P’esei, protekshon di e poblashon di 

Hulanda Karibense kontra e efektonan di salú di kambio klimátiko meresé prioridat 

den e maneho di adaptashon klimátiko. E prioridat aki pa Hulanda Karibense ta 

konta tambe pa e rekomendashonnan ku e Komishon ta duna den e konseho aki. 

Esaki ta kuadra ku e veredikto di korte di hustisia ku ta establesé ku Estado Hulandes 

mester hasi mas esfuerso pa protehá e residentenan di Boneiru kontra kambio 

klimátiko, i ku ta obligá Estado pa redaktá i implementá un plan di adaptashon 

klimátiko kompleto i efikas pa mas tardá na 2030.178

Pa protehá siudadanonan di Hulanda Karibense kontra di riesgonan klimátiko, 

Gobièrnu di Reino mester pone finansiamentu struktural na disposishon pa e 

desaroyo i implementashon di maneho pa Hulanda Karibense, tantu serka e Entidatnan 

Públiko komo serka e Ministerionan.179,180 E Ministerionan mester adaptá maneho pa e 

kuadra ku e konteksto lokal, den koperashon ku e Entidatnan Públiko. Den e marko ei, 

mester inkluí ekspertisio lokal i regional122,193 i mester involukrá komunidatnan, 

organisashonnan i empresanan lokal.172,179,181 

5.3	 Rekomendashonnan pa dominionan di maneho

Maneho di salú públiko den un klima kambiante ta rekerí medidanan den diferente 

dominionan di maneho. E Komishon ta hasi 7 rekomendashon mas konkreto pa 

diferente dominionan di maneho ku ta sigui di e rekomendashonnan general 1, 2 i 3 

kua por inisiá for di awor. Aplikando e plan stap-pa-stap, e Komishon a identifiká 

tópikonan i priorisá gruponan di riesgo haltu pa desaroyo di maneho. Esaki ta enserá 

tantu medidanan físiko komo medidanan den e área sosial, i ta konserní e entorno 

edifiká (bibiendanan, edifisionan i barionan), sirkunstansianan laboral, i un sosiedat i 

sektor di kuido resiliente prepará pa riesgonan konosí i nobo.

5.3.1	 Bibiendanan i barionan

Rekomendashon 4

Pèrkurá pa bibiendanan ta resistente kontra di kalor i otro riesgonan 

klimátiko, i kuminsá ku kasnan di hür  

Pa logra esaki, desaroyá regulashonnan adishonal pa bibiendanan eksistente, 

hasi akuerdonan obligatorio ku hürdónan, manera korporashonnan di bibienda, 

pa bibiendanan eksistente i nobo, i eventualmente apoyá esaki ku supsidionan.

E Komishon ta konsehá pa empeñá pa e mehorashon di e resistensia di e bibien

danan kontra kalor, molèster di awa i tormentanan, i pa kuminsá ku e bibiendanan di 

hende ku no por adaptá na òf evadí e eksposishon. P’esei, mehorashon di kasnan di 

hür tin prioridat. Na Hulanda Oropeo, gran parti di e eksposishon na kalor ta tuma 

lugá den bibiendanan. Konsiderando e echo ku pa redukshon di kalor den kasnan di 

konstrukshon nobo tin guianan, pero no tin e mésun guianan pa kasnan eksistente, e 

Komishon ta konsehá pa redaktá regulashonnan adishonal òf pa hasi akuerdonan 

vinkulante ku doñonan di kas di hür sosial i partikular tokante di e bibiendanan 

eksistente. Den e normativa pa konstrukshon nobo lo mester tene kuenta ku kambio 

klimátiko mas aleu (Teksto di marko Rekomendashon #4).

Na Hulanda Karibense ta importante pa pèrkurá pa tantu e kasnan eksistente komo 

esnan nobo ta mas resistente kontra kalor, tormentanan i molèster di awa. Akinan e 

prioridat tambe ta pa residentenan ku no por adaptá na òf evadí e eksposishon. 

Mester di un infrastruktura di koriente konfiabel pa ventilashon i èrko, presisamente 

den periodonan kayente i sin bientu. Pa kombatí e riesgo di malesanan infeksioso, 

bibiendanan ku fasilidatnan sanitario di bon kalidat i higiéniko ta importante. 

Tin sufisiente konosementu tokante di e medidanan ku ta efikas ora di kombatí kalor 

den bibiendanan (Teksto di marko Rekomendashon #4). E tarea di e transishon di 

energia (mitigashon klimátiko) por wòrdu kombiná ku esun di hasi bibiendanan mas 

resistente na kalor (adaptashon klimátiko).194,195 Den e marko ei, mester tene kuenta 

ku efektonan desfavorabel no intenshoná. Por ehèmpel, e echo ku ta hasi 

bibiendanan mas resistente na kalor, no mester kondusí na gastunan di bibienda 

mas haltu.196,197 Pa e tarea di konstrukshon di bibienda, gestion nashonal ta 

importante; Ministerio di BZK ta responsabel pa e realisashon di bibiendanan 

resistente na klima i klimátikamente neutro, den un enfoke koherente ku e 

Ministerionan di EZK i IenW, tantu pa Hulanda Oropeo komo pa Hulanda Karibense. 

Rekomendashon #4 

Bibiendanan resistente na klima: Asina lo por hasi

Maneranan pa hasi kasnan di hür resistente na kalor ta: redakshon di un normativa, 

akuerdonan vinkulante entre e partinan involukrá òf un etikèt klimátiko. Pa bibiendanan 

eksistente no tin normativa dirigí riba mitigashon di e riesgo di sobrekalentamentu. 

Esaki sí ta eksistí pa kasnan di konstrukshon nobo (TemperatuurOverschrijding in juli 

(TOjuli-) eis). Den normanan eksistente lo mester tene kuenta tambe ku e senarionan 

klimátiko di 2050 i 2100. Akuerdonan vinkulante, manera e akuerdonan tokante di 

mehorashon di durabilidat den Nationale prestatieafspraken, por wòrdu traha pa kalor 

tambe. Debí na e gastunan supstansial di e trabou pa hasi bibiendanan resistente na 

kalor, Reino lo mester apoyá doñonan di kas finansieramente. Reino por duna 

propietarionan di bibienda ku tiki rekursonan finansiero mas oportunidat pa mehorá 

nan bibienda. Por konektá ku areglonan eksistente dirigí riba e mehorashon di 

durabilidat di bibiendanan, manera e areglo Investeringssubsidie Duurzame Energie 

en Energiebesparing (ISDE-regeling). Tin sufisiente konosementu disponibel tokante 

di friamentu di edifisionan pa medio di tapasolo eksterior, ventilashon i friamentu 

aktivo si mester.198,199 Adishonalmente, na Hulanda Karibense por probechá 

konosementu lokal tokante di konstrukshon resistente na klima tambe.

Rekomendashon 5 

Pèrkurá pa edifisionan dediká na enseñansa i kuido duradero ta resistente na 

kalor i otro riesgonan klimátiko. 

Pa logra esaki, stimulá e doñonan di e edifisionan aki pa hasi nan mas apto pa e 

klima pa medio di establesimentu di normanan òf balornan rekomendá, pa 

medio di supsidionan òf pa medio di provishon di informashon.

E Komishon ta afirmá ku edifisionan i espasionan den airu liber dediká na enseñansa 

i kuido duradero mester ta lugánan resistente na klima i saludabel, pasobra entre 

otro mucha, hende grandi i personanan ku malesa króniko na e lugánan aki tin 

difikultat pa evadí kalor i otro riesgonan klimátiko. Aki ta trata di resistensia kontra di 

kalor i molèster di awa, pero di protekshon kontra di malesanan infeksioso tambe. Na 

Hulanda Karibense, e suministro di koriente konfiabel pa ventilashon i èrko pa e 

edifisionan aki, i lugánan pa por hunga pafó pa mucha i hóben ku sufisiente sombra i 

posibilidatnan pa refreská ta puntonan di atenshon adishonal.

Meskos ku pa bibiendanan, tin medidanan efikas disponibel kontra 

sobrekalentamentu (Teksto di marko Rekomendashon #4). Tokante di 

kombatimentu di riesgonan di malesanan infeksioso den espasionan eksterior tin 

konosementu disponibel tambe (Teksto di marko Rekomendashon #5). Gobièrnu di 

Reino por stimulá propietarionan di edifisionan pa enseñansa i kuido duradero pa 

hasi e edifisionan aki resistente na klima (Teksto di marko Rekomendashon #5). Por 

atendé ku e tarea aki huntu ku otro tareanan, manera mehorashon di durabilidat i 

kreashon di edifisionan salú i sigur pa akohida, skol i kuido (por ehèmpel den 

akuerdonan resultante di e Hoofdlijnenakkoord Ouderenzorg (HLO)). Ministerio di 

BZK ta enkargá ku kordinashon di esaki, tantu pa Hulanda Oropeo komo pa Hulanda 

Karibense. Otro partinan involukrá ta e Ministerionan di OCW i VWS, munisipionan, 

Entidatnan Públiko i GGD. 

Rekomendashon #5

Lugánan di enseñansa i kuido resistente na klima: Asina lo por hasi

Huntu ku munisipionan, Reino por stimulá propietarionan pa hasi nan edifisionan 

resistente na kalor i klima, poniendo normativanan òf balornan konsehá, supsidionan, 

un etikèt klimátiko òf provishon di informashon. E edifisionan ta propiedat di diferente 

partinan, entre otro munisipionan, institushonnan di kuido, invershonistanan den 

biennan rais, korporashonnan di bibienda, direktivanan di skol i institushonnan di 

enseñansa. P’esei, tin diferente rutanan pa alkansá nan. Propietarionan por hasi uso di 

informashon eksistente tokante di kon pa hasi nan edifisionan i espasionan den airu 

liber resistente na kalor i klima. Pa mitigá riesgonan di infekshon den e espasio den airu 

liber tin informashon disponibel tokante di medidanan efikas tambe, manera evitá awa 

stagná komo lugá di brui di sanguranan.115

Rekomendashon 6

Pèrkurá pa barionan ta resistente na kalor i otro riesgonan klimátiko i 

kuminsá ku barionan kaminda e residentenan ta kore mayor riesgonan di 

salú. 

Por logra esaki redaktando normanan di vegetashon urbano, otorgando 

finansiamentu na munisipionan pa planta mas vegetashon i krea mas lugánan pa 

warda awa, eliminando regulashonnan ku ta stroba medidanan di adaptashon 

klimátiko, òf pa medio di provishon di informashon pa evitá posibel riesgonan di 

salú di medidanan di adaptashon klimátiko.

E Komishon ta konsehá pa hiba maneho nashonal dirigí riba resistensia na klima di 

barionan residensial relashoná ku salú, tantu pa medio di maneho di salú dirigí komo 

pa medio di inklushon di salú den maneho di adaptashon klimátiko. Barionan ku hopi 

edifisio ku tiki espasio bèrdè, por bira hopi kayente durante periodonan di tempera

turanan haltu.11 Esaki ta trese kalor den bibiendanan. Prinsipalmente pa residentenan 

ku rekursonan limitá pa tene nan kas fresku (pasobra nan ta hür kas òf nan tin tiki 

rekursonan finansiero) mester tuma medidanan. Esaki ta konta tantu pa Hulanda 

Oropeo komo pa Hulanda Karibense.

Den e kaso di medidanan kontra molèster di awa (manera adaptashon di sistema di 

riol òf lugánan pa warda awa) ta importante pa prevení riesgonan di salú potensial

mente negativo, por ehèmpel debí na malesanan infeksioso. Banda di esaki, ora di 

strukturá i konstruí kasnan ta importante pa tene kuenta ku riesgonan di inundashon 

i oumento di nivel di laman. Esaki ya kaba tin un ròl mas importante na Hulanda 

Karibense, prinsipalmente na Boneiru. Banda di esaki, den un bario resistente na 

klima tambe tin lugánan aksesibel pa refreská, manera un biblioteka òf kas di bario.

Tin sufisiente prueba pa e efekto refreskante di vegetashon den barionan (Teksto di 

marko Rekomendashon #6). Planta mas vegetashon den barionan pa benefisiá salú 

ta konektá ku vários tarea, entre otro e kreashon di barionan habitabel i sigur, 

restourashon di biodiversidat, seguridat di awa, riesgonan di inundashon i planifika

shon espasial. Atendiendo ku e tareanan aki den konhunto, por logra hopi benefisio. 

Ministerio di IenW tin responsabilidat pa un enfoke asina, den kolaborashon ku e 

Ministerionan di BZK, LVVN i VWS, tantu pa Hulanda Oropeo komo pa Hulanda 

Karibense, i huntu ku gobièrnunan inferior. 

Rekomendashon #6

Barionan resistente na klima: Asina lo por hasi 

Mas vegetashon di mihó kalidat den barionan ta yuda kombatí kalor i molèster di awa, i 

ta benefisiá salú di henter poblashon, prinsipalmente di residentenan di barionan 

kayente ku tin tiki rekurso pa tene nan kas fresku.200 Planta mas vegetashon den 

espasio públiko ta kai bou di maneho munisipal i ta parti di vishonnan i plannan di 

entorno. GGDnan por informá tokante di e benefisionan di salú di mas vegetashon, i 

tokante di prevenshon di riesgonan di salú manera malesanan infeksioso ora planta 

mas vegetashon.115 Ta tarea di Gobièrnu di Reino pa apoyá munisipionan. Por hasi 

esaki entre otro definiendo normanan di vegetashon urbano, ofresiendo rekursonan 

finansiero pa barionan ku hopi residente di gruponan di riesgo haltu, i eliminando 

reglanan ku ta stroba vegetashon (manera normativanan di parker). 

For di e perspektiva di adaptashon klimátiko, un bario resistente na klima no mester ta 

solamente resistente na kalor, sino tambe na riesgonan di inundashon i oumento di 

nivel di laman.201 Aplikando un prueba di adaptashon klimátiko pa konstrukshon di 

bibienda por tuma desishonnan tokante di lokalidatnan apto i no apto pa konstrukshon 

riba término largu.201 Den e marko aki, por konsultá e Atlas di Efektonan Klimátiko pa 

Hulanda Karibense.202 Banda di esaki ta konsehá pa tuma medidanan na gran eskala 

pa seguridat akuátiko den barionan spesífiko, manera adaptashonnan di e sistema di 

riol, áreanan pa warda awa i kanalnan di awa.64

5.3.2	 Sirkunstansianan laboral

Rekomendashon 7

Pèrkurá pa riesgonan klimátiko ta mas ankrá den e maneho di 

sirkunstansianan laboral. 

Hasi esaki pa medio di regulashon, akuerdonan vinkulante ku organisashonnan 

di dunadónan di trabou i empleadonan, òf stimulando dunadónan di trabou pa 

identifiká riesgonan relashoná ku klima ku mas detaye i pa tuma medidanan.

E Komishon ta konsehá pa ankra e protekshon kontra riesgonan klimátiko mihó den 

e maneho di sirkunstansianan laboral aktual. Esaki ta ismportante pa tur trahadó, 

pero spesífikamente pa trahadó ku grado haltu di eksposishon i difikultat pa evadí e 

eksposishon ei. Debí na kambio klimátiko, trahadónan lo wòrdu eksponé mas 

frekuentemente i intensamente na entre otro kalor, radiashon UV i riesgonan di 

infekshon. Esaki ta konta prinsipalmente pa personanan ku profeshonnan 

físikamente duru i esnan ku ta traha den airu liber. Tin sufisiente konosementu 

(práktiko) disponibel pa por tuma medidanan (Teksto di marko Rekomendashon #7).

Na Hulanda Karibense, hopi trahadónan ta enfrentá eksposishon haltu na kalor, 

radiashon UV i riesgonan di infekshon. Protekshon di e salú di trahadónan na 

Hulanda Karibense ta nifiká tambe ku personanan ku profeshonnan menasá pa 

kambio klimátiko tin un ret sosial sufisiente pa salbaguardiá nan supsistensia. 

Ministerio di SZW ta responsabel pa ankra e riesgonan klimátiko mihó den maneho di 

sirkunstansianan laboral, den kolaborashon ku organisashonnan di dunadónan di trabou i 

trahadónan. 

Rekomendashon #7

Maneho di sirkunstansianan laboral: Asina lo por hasi

Segun Arbowet, dunadónan di trabou ta obligá pa fasilitá sirkunstansianan laboral 

sigur i salú. Esaki ta inkluí protekshon kontra temperaturanan haltu, radiashon UV i 

riesgonan di infekshon. Lei no ta definí balornan límite pa eksposishon na kalor òf 

radiashon UV. Pa eksposishon na kalor sí tin balornan di referensia supstansiá 

sientífikamente.203 Pa limitá eksposishonnan relashoná ku klima na trabou, gobièrnu lo 

por imponé mas medidanan obligatorio na dunadónan di trabou. Por hasi esei 

inkluyendo un normativo pa strès di kalor na e lugá di trabou òf regulashonnan mas 

aleu pa inventarisashon i evaluashon di riesgo ku dunadónan mester redaktá den e 

marko di Arbowet. Dunadónan di trabou tin mester di informashon tokante di 

medidanan efikas; gobièrnu por fasilitá esei.102 Asosiashonnan di empresarionan ta 

indiká tambe ku tin nesesidat pa supsidionan i areglonan pa mehorá durabilidat, 

inkluyendo isolashon di propiedatnan komersial.204 Dunadónan di trabou mes por tin 

mas atenshon pa riesgonan relashoná ku klima tambe, identifikando nan mihó i 

tumando medidanan.102,205 

Pa protehá trahadónan kontra riesgonan di infekshon relashoná ku klima, ta impor

tante pa dòkternan di empresa reportá malesanan infeksioso relashoná ku trabou.206 

Banda di esaki, tin bakunashon disponibel pa algun malesa infeksioso. Por ehèmpel, 

Gezondheidsraad a konsehá pa ofresé e bakuna pa e vírùs di ensefalitis di karpata na 

trahadónan ku ta traha den áreanan di vegetashon.207 

5.3.3	 Resiliensia

Rekomendashon 8

Fortalesé e base di konosementu i monitoreo pa limitá riesgonan di salú den 

futuro. 

Pa logra esaki, finansiá i fasilitá e monitoreo di eksposishonnan i konsekuensi-

anan relashoná ku klima, e señalisashon di malesanan infeksioso (nobo), 

investigashon di e efektonan riba salú di kambio klimátiko, i investigashon di e 

efektividat di medidanan.

E Komishon ta konsehá pa ekspandé e monitoreo di e diferente eksposishonnan i 

konsekuensianan relashoná ku klima pa e salú físiko i mental tantu na Hulanda 

Oropeo komo na Hulanda Karibense. Esaki ta konserní un ekspanshon di e 

monitoreo i supervishon di riesgonan di malesanan infeksioso tambe (Teksto di 

marko Rekomendashon #8). 

E Komishon ta enfatisá ku tantu na Hulanda Oropeo komo na Hulanda Karibense tin 

sufisiente konosementu pa desaroyo di maneho. Na mes momentu, konosementu 

nobo por yuda pa pone prioridatnan di maneho pa futuro, i pa mehorá e efektividat di 

maneho. P’esei, e Komishon ta konsehá pa semper investigá e efektonan di maneho 

ora di implement’é. Pa evitá desigualdatnan di salú inhustu, ta nesesario pa evaluá e 

efektonan riba diferente gruponan den sosiedat mihó. Monitoreo i investigashon di e 

efektonan di salú di kambio klimátiko ta kai bou di responsabilidat di e Ministerionan di VWS 

i LVVN.

Rekomendashon #8

Base di konosementu i monitoreo: Asina lo por hasi 

Kompilando e konosementu tokante di faktornan relashoná ku klima i salú pa tantu 

Hulanda Oropeo komo Hulanda Karibense mihó, ta mehorá e komprenshon di e karga 

di malesa relashoná ku klima i ta krea un mihó imágen di akumulashon di riesgonan. 

Por hasi esaki kompilando por ehèmpel e konosementu di e Volksgezondheid 

Toekomst Verkenning di RIVM, e Atlas Leefomgeving i e Atlas di Efektonan Klimátiko. 

WKR a konsehá anteriormente pa desaroyá un mónitòr di adaptashon nashonal di 

publikashon nashonal.201 

Por mehorá e señalisashon di malesanan infeksioso nobo relashoná ku klima 

ampliando esaki ku patógenonan den medio ambiente (awa, por ehèmpel) i bou di 

vektornan (One Health).161 Aktualmente, e monitoreo di malesanan infeksioso ta limitá 

na señalnan for di kuido di salú humano i veterinario. 

Investigashon riba e tereno di adaptashon klimátiko i salú ta den pleno desaroyo, i ya 

kaba ta kompartiendo hopi konosementu.115 E koherensia di kambio klimátiko ku hopi 

otro tareanan ta rekerí pa desaroyo di maneho i konosementu ta move na mésun ritmo. 

Ta poniendo pasonan respekto di esaki, manera den programanan di ZonMw i 

Klimaatonderzoek Initiatief Nederland, i esakinan por sirbi komo ehèmpelnan positivo. 

E Atlas di Efektonan Klimátiko di Hulanda Karibense por wòrdu kombiná òf ekspandé 

ku informashon tokante di efektonan di salú.202 Kolaborashon ku institutonan 

investigativo lokal i regional, manera PAHO i CARPHA, ta di importansia pa rekopilá i 

kompartí konosementu. Pa evitá malesanan infeksioso nobo, monitoreo di vektornan i 

patógenonan presente den e region ta importante. Banda di esaki, sufisiente 

kapasidat di implementashon pa kòntròl di vektor i komunikashon di riesgonan di 

infekshon nobo i eksistente riba e islanan ta esensial. 

Rekomendashon 9

Oumentá e resiliensia di personanan kontra e riesgonan di salú di kambio 

klimátiko, i apoyá esnan ku tin ménos rekurso pa ta outosufisiente.  

Pa logra esaki, fasilitá i stimulá inisiativanan di gobièrnunan lokal i organisa

shonnan sosial ku ta kontribuí na e mehorashon di strukturanan sosial i e echo 

ku ta logra alkansá gruponan spesífiko di hende. Di e manera aki, ta stimulá tantu 

e resiliensia kolektivo komo e resiliensia individual.

E Komishon ta konsehá pa fortalesé e resiliensia di sosiedat kontra riesgonan di salú 

di kambio klimátiko, kreando un entorno físiko i sosial ku ta hasi posibel i ta fasilitá pa 

hende evadí òf adaptá na riesgonan relashoná ku klima. Esaki ta konserní tantu 

resiliensia di henter sosiedat (resiliensia sosial) komo resiliensia di personanan 

individual (outosufisiensia). Esaki ta rekerí maneho ku ta efektivo pa personanan ku 

ménos kapasidat pa adaptá, evadí i rekuperá. Presisamente e grupo aki mester di un 

sosiedat resiliente ku retnan sosial fuerte i apoyo den situashonnan di riesgo haltu. 

Esaki ta konta tantu pa Hulanda Oropeo komo pa Hulanda Karibense. Banda di esaki 

ta importante pa mehorá e outosufisiensia di tur siudadano hulandes.

E Ministerionan di IenW i VWS ta responsabel pa duna forma na e maneho di 

adaptashon klimátiko i salú. Den e marko aki, nan por stimulá inisiativanan di 

gobièrnunan lokal i organisashonnan sosial. Ademas, por hasi mas posibel i fasilitá 

pa hende ta outosufisiente. (Teksto di marko Rekomendashon #9)

Rekomendashon #9

Resiliensia di siudadanonan: Asina lo por hasi 

Gobièrnu di Reino por brinda mas apoyo na inisiativanan na Hulanda Oropeo i Hulanda 

Karibense di gobièrnunan lokal i organisashonnan sosial ku rekursonan, konosementu 

i habilidatnan práktiko, pa asina oumentá e resiliensia kontra di e efektonan di salú di 

kambio klimátiko. E organisashonnan aki (manera NGO, institushonnan religioso, 

inisiativanan sosial) ta yega na diferente gruponan, i nan por apoyá riba tereno di 

riesgonan di salú di kambio klimátiko tambe, por ehèmpel den preparashon pa i 

durante un ola di kalor. Por involukrá partinan spesialisá den edukashon i prevenshon 

den esaki, organisando por ehèmpel un ret di embahadornan di kambio klimátiko i salú. 

Un konseho resien di Wetenschappelijke Raad voor het Regeringsbeleid (WRR) ta 

menshoná e fortalesementu di e infrastruktura sosial komo komponente di e 

fortalesementu di retnan sosial. Esaki ta inkluí e lugánan i kondishonnan espasial ku 

mester pa enkuentronan, manera lugánan di reunion den bario.103 

Kombinashonnan di entre otro un ret sosial fuerte, un entorno di bida ku lugánan pa 

refreská i di sombra, i medidanan finansiero (manera un pakete di emergensia grátis, 

deskuento riba produktonan di protekshon solar) ta hasi mas posibel i fásil pa hende 

evadí òf adaptá na periodo di kalor, por ehèmpel. Konsiderando e echo ku e konsenshi 

di riesgonan di salú di kambio klimátiko ta relativamente abou tantu na Hulanda 

Oropeo komo na Hulanda Karibense, ta importante pa duna hende informashon 

adekuá tokante di e diferente riesgonan, manera kalor, radiashon UV, inundashonnan, 

malesanan infeksioso, i tokante di loke por hasi pa mitigá e riesgonan. Por hasi esaki 

pa medio di un kombinashon di kampañanan públiko nashonal òf lokal, formashon di 

profeshonalnan, programanan edukativo pa skolnan, òf informashon spesífiko tokante 

di entorno di bida òf bibienda. 

Rekomendashon 10:

Oumentá e resiliensia di komunidat, preparando servisionan di emergensia i e 

sektor di kuido pa ekstremonan di wer, kalamidatnan i malesanan infeksioso 

nobo.  

Pa logra esaki, apoyá servisionan di asistensia i e sektor di kuido den e prepa

rashon, por ehèmpel establesiendo un normativa komun pa adaptashon 

klimátiko, pruebanan di strès, protokòlnan, kapasidat i rekursonan finansiero.

E Komishon ta konsehá Gobièrnu di Reino pa pèrkurá pa servisionan di asistensia 

(ambulans, polis, brantwer) i e sektor di kuido (manera hospitalnan, dòkternan di kas, 

GGD i GGZ) por prepará pa e ekstremonan di wer i riesgonan nobo di kambio 

klimátiko pa salú. Kòntròl di riesgonan pa medio di medidanan di adaptashon i bon 

monitoreo ta forma e fundeshi pa e preparashon riba riesgonan nobo i konosí. 

Ademas, e servisionan di asistensia i kuido mester ta prepará pa situashonnan 

manera wer ekstremo, brotenan di malesanan infeksioso (nobo), inundashonnan i 

kandelanan den naturalesa, i kombinashonnan impredesibel di e faktornan aki. 

Aktualmente, e sektor di kuido no ta sufisientemente prepará pa esaki, i e ta rekerí 

apoyo di gobièrnu pa esaki. Ademas, mester di konosementu tokante di riesgonan 

klimátiko den forma di pruebanan di strès i senarionan, i lo mester eduká 

profeshonalnan di kuido den e materia aki. (Teksto di marko Rekomendashon #10). 

Prinsipalmente na Hulanda Karibense, e urgensia pa ekipá e sektor di kuido mihó pa 

e konsekuensianan di salú negativo di kambio klimátiko ta haltu. Den e marko ei, e 

aksesibilidat di sentronan di kuido den kaso di wer ekstremo ta esensial, meskos ku 

un suministro sufisiente di ekipamentu na vários lugá. E kapasidat di personal di 

kuido médiko ta keda un punto di preokupashon. 

Awor ta na Gobièrnu pa duna klaridat na e servisionan di asistensia i sektor di kuido 

tokante di un standart komun pa adaptashon klimátiko, i responsabilidatnan i 

finansiamentu den preparashon pa riesgonan klimátiko nobo i konosí. Otro partinan 

- manera e regionnan di seguridat (inkluyendo GHOR) - ku ta organisá i konektá 

servisionan di asistensia i kuido na momentu di kalamidatnan, ta hunga un ròl 

importante den e konteksto aki tambe.

Rekomendashon #10

Servisionan di asistensia i e sektor di kuido: Asina lo por hasi

For di 2026, enbirtut di ‘Wet weerbaarheid kritieke entiteiten’, dunadónan di kuido mes 

tin responsabilidat pa ta prepará pa riesgonan, irespekto di nan kousa. Gobièrnu ta 

brinda apoyo den e marko aki. A resultá ku e apoyo aki no ta sufisiente; institushonnan 

di kuido tin mester di konosementu tokante di riesgonan klimátiko, un kuadro 

normativo konhunto ku reglanan ku nan mester kumpli kuné, i klaridat tokante di 

finansiamentu di medidanan di adaptashon klimátiko.91 Pa e desaroyo i treinen i 

protokòlnan pa profeshonalnan i institushonnan di kuido, por hasi uso di e resultado di 

pruebanan di strès. E ophetivo di pruebanan di strès ta pa identifiká e riesgonan di 

presipitashon ekstremo, kalor, sekura i inundashonnan.208 Institushonnan di 

konosementu i órganonan di konseho ta reportá mas frekuentemente tambe den 

senarionan di wer ekstremo, kalamidatnan òf brotenan di malesanan infeksioso.4,209,210 

Pa evitá situashonnan insigur debí na presipitashon ekstremo pa institushonnan di 

kuido i servisionan di asistensia, Onderzoeksraad voor Veiligheid ta konsehá pa 

ekspandé e pruebanan di strès, pa kompartí e resultadonan di pruebanan di strès 

mihó i pa laga Landelijk Netwerk Acute Zorg hasi inventarionan di riesgo di áwaseru 

ekstremo.64 Pa e riesgonan di seguridat tin e manual Handreiking Veilige Klimaat

adaptatie di Nederlands Instituut Publieke Veiligheid.211 Tantu pa Hulanda Oropeo komo 

pa Hulanda Karibense, kapasidat i rekursonan pa ekspandé den kaso di karga 

ekstremo ta pertenesé na e preparashon tambe, manera e kapasidat di GGD i entre 

otro pa kòntròl di malesanan infeksioso, formashon di profeshonalnan di kuido i kuido 

posterior den kaso di kalamidat.

Anteriormente, Gezondheidsraad a duna konseho tokante di kuido posterior den kaso 

di kalamidat, enfoká riba ayudo sikososial, provishon di informashon i investigashon i 

monitoreo di salú.61

5.4	 Pa finalisá

E konseho aki ta deskribí e medidanan di adaptashon klimátiko nesesario pa evitá 

mas oumento di efektonan atverso di salú. Al fin i al kabo, kambio klimátiko ta sigui, 

asta si den futuro e emishon di gasnan dañino pa medio ambiente ta keda limitá. 

Sinembargo, medidanan pa kombatí keintamentu ta keda di importansia pa limitá 

kambio klimátiko i e su konsekuensianan. Ademas, vários medida importante ku ta 

limitá e emishon di gasnan dañino pa medio ambiente ta benefisiá salú direktamente. 

Aki ta trata por ehèmpel di generashon di energia duradero en bes di kimamentu di 

kombustibel fòsil, di kome kuminda mas plant based en bes di kuminda prosedente 

di bestia, i di transporte aktivo (kana i kore baiskel).212 Tin un konekshon inseparabel 

entre kambio klimátiko i salú públiko. E Komishon ta boga pa desaroyo koherente di 

maneho di salú públiko i maneho di klima. 

E informe Kambio klimátiko i salú: direkshonnan pa maneho ta un edishon huntu di e Gezondheidsraad (Konseho di Salú) i e Wetenschappelijke Klimaatraad (Konseho 

Klimátiko Sientífiko).

E Gezondheidsraad ta un konseho sientífiko independiente ku ta duna konseho na gobièrnu i parlamento riba e tereno amplio di salú públiko i kuido di salú.

Pa mas informashon, bishitá gezondheidsraad.nl

E Wetenschappelijke Klimaatraad ta konsehá gobièrnu i parlamento riba desaroyo di un sosiedat neutral i resistente na klima, basá riba

cionnan cientifico amplio y cu un bista riba otro tareanan social. Pa mas informashon, bishitá wkr.nl

Bo por download e dokumentonan aki, e resúmen i e resúmen visual for di gezondheidsraad.nl i wkr.nl. E konseho a keda tradusí na Ingles i Papiamentu.. 

Imagen di e portada:: ANP / Hollandse Hoogte / Jeffrey Groeneweg

Copyright: E kontenido di e publikashon aki por (parsialmente) ser uzá i kopiá pa propósito no-komersial.

E kontenido no mester kambia. Citashonnan mester ta indiká semper, preferibel manera: 

Gezondheidsraad/Wetenschappelijke Klimaatraad (2026). Kambio klimátiko i salú: direkshonnan pa maneho. 

Copyright Reserved

http://www.gezondheidsraad.nl
http://www.wkr.nl
http://www.gezondheidsraad.nl
http://www.wkr.nl

	Resúmen
	01	Introdukshon
	1.1	Motibu
	1.2	Komishon i manera di traha
	1.3	Delimitashon
	1.4	Instrukshon pa lesa

	02	Hulanda Oropeo
	2.1	Kambio klimátiko 
	2.2	Riesgonan di salú 
	2.3	Efektonan di salú favorabel 
	2.4	Sistema di kuido
	2.5	Konsekuensianan sosial i ekonómiko

	03	Desigualdatnan di salú i kambio klimátiko
	3.1	Gruponan di riesgo haltu 
	3.2	Gruponan di riesgo haltu komo konsekuensia di kambio klimátiko 
	3.3	Desigualdatnan di salú inhustu 
	3.4	Plan stap-pa-stap 

	04	Hulanda Karibense
	4.1	Kambio klimátiko
	4.2	Riesgonan di salú
	4.3	Sistema di kuido
	4.4	Konsekuensianan sosial i ekonómiko 
	4.5	Gruponan di riesgo haltu

	05	Rekomendashonnan di maneho
	5.1	Maneho aktual
	5.2	Rekomendashonnan general
	5.3	Rekomendashonnan pa dominionan di maneho
	5.4	Pa finalisá

	Literatura
	Komishona




